
ሓምላይ ትርኢት - ግርማ መሬትሓምላይ ትርኢት - ግርማ መሬት ዓበይቲን ሓደገኛታትን ድልድላት ዓበይቲን ሓደገኛታትን ድልድላት ዓለምናዓለምናሌላ - ምዝገባ መሬትን ካልእ ሌላ - ምዝገባ መሬትን ካልእ 
ዘይንቀሳቐስ ንብረትን ኣዋጅ ዘይንቀሳቐስ ንብረትን ኣዋጅ 

ቁ/95/1997ቁ/95/1997

ኤለክትሪክሲቲ ክሕዘና ኤለክትሪክሲቲ ክሕዘና 
እንከሎ...እንከሎ...

ኣባሓኒ፡ ኣብ ኵዕሶ መርበብ ኣባሓኒ፡ ኣብ ኵዕሶ መርበብ 
ብኽልቲኡ ጾታ ጸብለል ኢላብኽልቲኡ ጾታ ጸብለል ኢላ

ማእከል - ኣብ ምምእዛን ቈልዑን መንእሰያትን ብውህደት ክሰራሕ ይሕተት
ሕብረተሰብ፡ ቈልዑን መንእሰያትን 
ደቁ ብኽብሪታት ኰስኲሱ ገበናት 
ክከላኸልን ጸጥታ ከባቢኡ ከውሕስን 
ብውህደት ክሰርሕ፡ ጻውዒት ቀሪቡ።
ኣብ ዞባ ማእከል - ኣዛዚት 4ይ 
መደበር ፖሊስ ካፕቴን ሰምበላዊት 
ረዳእ ብ17ን 18ን መስከረም ምስ 
ነበርቲ ንኡሳን ዞባታት ፓራዲዞን 
ማይተመናይን ኣብ ዝገበረቶ 
ርክብ፡ ወለዲ ኣብ ምምእዛን 
ደቆምን ምውሓስ ሰላም ከባቢኦምን 
ምትሕብባሮም ከዕዝዙ፣ ገበናት 
ንምክልኻልን ገበነኛታት ንምቅላዕን 
ድማ ሸለልትነት ኣወጊዶም 
ሓላፍነታዊ እጃሞም ከበርክቱ 
ተላብያ።
ህዝቢ ምንጪ ሓበሬታን ሓይልን 
ፖሊስ ምዃኑ ዝጠቐሰት ካፕቴን 
ሰምበላዊት፡ ስድራ-ቤት ብሓፈሻ 
ኣዴታት ከኣ ብፍላይ፡ ካብ ገበን 
ነጻ ዝኾነ ወለዶ ንምምልማል ዓቢ 
ሓላፍነት ከምዝስከማ ተገንዚበን፡ 
መሪሕ ተራ ክጻወታ ኣዘኻኺራ።
ኣመሓዳሪት ንኡስ ዞባ ፓራዲዞ 
ወ/ሮ ስቶም ሰይድን ኣመሓዳሪ 
ንኡስ ዞባ ማይተመናይ ኣቶ 
ሰለሙን ሃይለን ብግደኦም፡ ነበርቲ 
ኣብ ምክትታል ደቆምን ምውሓስ 

ኣስመራ - ኣብ ሓደ ትካል ዘጋጠመ ባርዕ ሓዊ ኣብ ትሕቲ ቁጽጽር ኣትዩ

ኣብ ኣስመራ - ከባቢ 2ይ መደበር 
ፖሊስ ኣብ ዝርከብ ትካል መሸጣ 
ናውቲ ህንጻ (ፌራሜንታ) ብ20 
መስከረም ኣብ ሰዓታት ምሸት ዘጋጥመ 
ሓደጋ ባርዕ ሓዊ፡ ብምትሕብባር ኣሃዱ 
መጥፋእቲ ሓዊን ህዝብን ኣብ ትሕቲ 
ቁጽጽር ኣትዩ።

ከባቢኦምን ብኣተክሮ ክሰርሑ 
ኣተሓሳሲቦም።  
እቲ ኣስተምህሮ ቀጻልነት ክህልዎ 
ዘዘኻኸሩ ተሳተፍቲ ድማ፡ ገበን 
ፈጺሞም ኣብ ትሕቲ ቀይዲ 
ንዝኣትዉ ዝወሃብ መቕጻዕቲ 
ክሕይል፣ ንትሕቲ ዕድመ መስተ 
ዝሸጣ ትካላት ድማ ዕቱብ 
ምክትታልን ቊጽጽርን ክግበረለን 
ዝብልን ካልእን ርእይቶታትን 
ለበዋታትን ኣቕሪቦም።

በቲ ከባቢ ሰዓት 8 ምሸት ዘጋጠመ 
ሓደጋ፡ ኣብ ህይወት ሰብ ዝሰዓበ 
ጉድኣት’ኳ እንተዘየለ፡ ኣብ ንብረት 
ግና ከቢድ ዕንወት ከምዝወረደ 
ተሓቢሩ።
ሓላፊ ጨንፈር ሕግን ስርዓትን 
ዞባ ማእከል ኮሎኔል ተስፋሚካኤል 

ተስፋጽዮን ንኤሪና ኣብ ዝሃቦ 
ሓበሬታ፡ ነቲ ባርዕ ንምቊጽጻር 7 
መጥፋእቲ ሓዊ መካይን ንልዕሊ 3 
ሰዓት ከምዝነጠፋ ገሊጹ።
ጠንቂ ናይ’ቲ ዘጋጠመ ሓደጋ ኣብ 
መርመራ’ኳ እንተሎ፡ ምስ ሓዊን 
ኤለክትሪክን ዝተተሓሓዘ ሸለልትነት 

ክኸውን ከምዝኽእል፡ ኣዛዚ ፖሊስ 
ዞባ ማእከል ሌተናል ኮሎኔል ግርማይ 
ገብረሚካኤልን ኣዛዚ 2ይ መደበር 
ፖሊስ ተስፋልደት ፍስሃየን፡ ንዘሎ 
ኣፈናዊ ግምት ብምጥቃስ ኣፍሊጦም። 
ኣብ’ቲ ባርዕ ዘጋጠመሉ ናይ 
ጅምላ ትካል፡ ንህንጻ ዘገልግል 

ጣዋሉ፡ መቃጠኒ ሕብርታት ፈሳሲ 
ኣኳራጆን ነዳድን፡ ዓበይቲ ቱቦታት 
ማይ ፕላስቲክ፡ መጨንጉዒ ማይ 
ሞቶረታትን ጀነረተራትን፡ ከምኡ’ውን 
ካልእ ንብረት ብምልኡ ከምእተሃመዄ፡ 
እቲ ዝተረኽበ ሓበሬታ ኣፍሊጡ።

ዓንሰባ - ኣባላት ሃማደኤ ኣብ ጥዕና ዘተኰረ ስልጠናታት ቀሲመን
ሃማደኤ ዞባ ዓንሰባ ምስ ሚኒስትሪ ጥዕና 

ተወሃሂዱ፡ ኣብ ንኡስ ዞባታት ሓጋዝ፡
ዒላበርዕድን ሓመልማሎን ንዝርከባ 
ኣባላቱ፡ ኣብ ምክልኻል ተመሓላለፍቲ 
ሕማማት ብሓፈሻ፡ ዓሶን ኤች.ኣይ.ቪ/
ኤይድስን ድማ ብፍላይ ዘተኰረ ስልጠና 
ወዲቡ።
ኣብ’ቲ ብቐንዱ ኣብ ሜላታት 

ምክልኻል ዘተኰረ ስልጠና፡ ሓድሽ 
መልከፍትን ሞትን ናብ ዝተሓተ ደረጃ 
ንምውራድ ዝዓለመ’ዩ።

ሓላፊት ጨንፈር ሃማደኤ ወ/ሮ ኣምና 
ሓሰን ኣብ ዘስመዓቶ ቃል፡ ውዳበታት 
ማሕበር ብምሕያል፡ ብትምህርቲ መዘናን 
ካልእ ኣገባባትን ንቕሓት ደቂኣንስትዮ 
ንምብራኽን ጥዕናአን ንምውሓስን 
ዝካየድ ጻዕሪ ብዝለዓለ ከምዝድፋኣሉ 
ገሊጻ።
ኣብ መወዳእታ፡ ኣብ ምቊጽጻር 

መልከፍቲ ኤች.ኣይ.ቪ/ኤይድስ ተበጺሑ 
ዘሎ ዓወት ንምዕቃብን ኣብ መጻኢ 
መንእሰያት ነዚ ሕማም ከይቃልዑን 

ዝካየድ ጎስጓሳት ክቕጽል ከምዝግባእ 
ኣስሚራትሉ።
ሰልጠንቲ ብግደአን፡ ኣብ ዝተፈላለየ 

ዓውድታት ዝውደብ ስልጠናታት ቀጻነት 
ክህልዎ፣ ከባብያዊ ጽሬት ሸለል ይበሃል 
ስለዘሎ ቈላሕታ ክግበረሉ፣ ከምኡ’ውን 
ኣብ እዋን ወለንታዊ መርመራ 
ኤች.ኣይ.ቪ ደቂተባዕትዮ ምስ ኣንስቶም 
ክመጹ ኣገዳሲ ስለዝዀነ ክድግፍዎ 
ዝብልን ካልእን ርእይቶታት ኣቕሪበን።

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ

ዋና ኣሰናዳኢ
 ብርሃነ ምሕረትኣብ

ቍ.ስ 116266 / 201820 (256)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም 

ትንሱእ ፍስሃየ

ሳምራዊት ሃብተ

ሱራፌል ተስፋብሩኽ

ንትምህርቲ፡ ምህዞ፡ ርኽበትን ሓፈሻዊ ህይወትን ዝገልጽ ጥቕሲንትምህርቲ፡ ምህዞ፡ ርኽበትን ሓፈሻዊ ህይወትን ዝገልጽ ጥቕሲ

ጥቕሲጥቕሲ
እ ዚ እ ዚ 
ሰሙንሰሙን

“ብመትከል ደው ትብለሉ እንተ 
ዘይብልካ፡ ብዝዀነ ወዳቒ ኢኻ።” 

 -  Malcolm X

ኤለክትሪክሲቲ ሒዙና ወይ 
ተዘዝታ ኤለክትሪክሲቲ ጥዒምናዮዶ 
ንፈልጥ? ኤለክትሪክሲቲ ዝሕዞ 
ሰብ ተዘዝታ ወይ ቃንዛ ይስመዖ። 
ዕድል ገይሩ፡ እቲ ጽልዋኡ ካብ 
ተዘዝታ ዘይሓልፍ እንተ ዀይኑ፡ 
ብመገዲ ኣካሉ ዝፍጠር ዋሕዚ 
ስታቲክ ኤለክትሪክሲቲ (ዲስቻርጅ) 
ምስ ዝህሉ’ዩ። ኣብ ዕብይ ዝበለ 
ሃልኪ ዘሎዎ ሰርኲይት ዝተታሓዘ 
ምስ ዝኸውን ከኣ እቲ ተዘዝታ 
ቃንዛ ዘሎዎ ይኸውን።

ኤለክትሪክሲቲ ዘምሓላልፍ 
ነገር ይውሓድ ይብዛሕ ንዋሕዚ 
ኤለክትሪክ (ካረንት) ይጻረሮ እዩ። 
እዚ ተጻራርነት ንሃኪ ጸዓት የስዕብ። 
ዝበዝሐ ግዜ ኣብዚ ዝፍጠር ወይ 
ዝሃልኽ ጸዓት፡ ብመልክዕ ናይ ዋዒ 
ጸዓት ይርከብ። ዋሕዚ ኤለክትሪክ 
ኣብ ቈርበትና ንዝርከብ ኣካሊት 
(tissue) ከም ዝረስን ይገብሮ፣ 
እዚ ረስኒ እኹል እንተ ዀይኑ 
ኸኣ ንኣካሊት የንድዶ ወይ 
ንቈርበት ይምሽልጦ። እዚ ምስ 
ሃልሃልታ ሓዊ ዘስዕቦ ምምሽላጥ 
ክመሳሰል ይኽእል። ብተወሳኺ 
ኤለክትሪክሲቲ ብትሕቲ ቈርበት 
ንዝርከቡ ኣካሊትን ካልኦት 
ህዋሳትን ከንድዶም ይኽእል።

ዝዓበየ ጽልዋ ኤለክትሪክሲቲ ኣብ 
ስርዓተ-ሓበሬታ ሰብ ዘኸትሎ ሳዕቤን 
እዩ። ስርዓተ-ሓበሬታ (nervous 
system)፡ ካብ ዝተፈላለየ ክፋል 
ኣካልናን ሓንጐልን ካብን ናብን 
ንዝመላለስ ሓበሬታ ሓላፍነት 
ብዝወስዱ ወሃዮታት ዝቘመ ስርዓት 
እዩ። እዞም ነዚ ስርዓት ዘቝሙ 
ወሃዮታት “ነርቭ” ወይ “ኒዩሮንስ” 
ይበሃሉ። ኣካል ሰብ ንዝገብሮ ዅሉ 
ውሽጣውን ደጋውን መስርሓት፡ 
ብመገዲ’ዚ ስርዓት ኣቢሉ 
ብሓንጐል ይመሓደር። ከስተማቕር፡ 

ክንቀሳቐስ፡ ክሓስብ፡ ግብረ-መልሲ 
ክህብን ክዝክርን የኽእልዎ። ነዚ 
ዘተግብሩ ከም ሓንጐል፡ “ስፓይናል 
ኮርድ”ን “ሞተር”ን ዝኣመሰሉ 
ህዋሳት ኣሎውዎ። “ኒዩሮንስ” 
ድማ ንሓድሕዶም ዝረዳድኡሉ 
ቋንቋ ኣሎዎም። ነቲ ኒዩሮንስ 
ዝረዳድኡሉ ቋንቋ ብቕልል ዝበለ 
ንምርዳእ፡ ኣሰራርሓ ሞባይል 
ከም ኣብነት ክውሰድ ይከኣል። 
ሞባይል ተለፎን ስልኪ (ገመድ) 
ኣልቦ ተለፎን’ያ። እቲ ኣብ ኣየር 
ዘሎ ንዓኣ ዝኸውን ሓበሬታን 
ከምኡ’ውን ነቲ ንሳ ኣብ ውሽጣ 
እትሕዞ ሓበሬታን ዝተፈላለየ 
መልክዕ ኣሎዎ። ነቲ ኣብ ኣየር ዘሎ 
ናይ ሬድዮ ማዕበል ክትጥቀመሉ 
እንከላ፡ ናብ ኤለክትሪካዊ ሓበሬታ 
ትቕይሮ። ነቲ ካብኣ ዝወጽእ 
ሓበሬታ ኸኣ ካብ ኤለክትሪካዊ 
ሓበሬታ ናብ ናይ ሬድዮ ማዕበል 
ትቕይሮ። ነዚ ምልውዋጥ ዘተግብር 
ሓደ መሳርሒ ኣብ ውሽጣ 
ይርከብ፣ “ትራንስዱሰር” ይበሃል። 
“ትራንዱሰር” ሓደ ሓበሬታ ካብ 
ሓደ መልክዕ ናብ ኤለከትሪካዊ 
ሓበሬታ፡ ወይ ብግምጣሉ፡ 
ዝቕይር መሳርሒ እዩ። “ኒዩሮንስ” 
ከኣ ንሓድሕዶም ክራኸቡ 
እንከለው ከም “ትራንዱሰር” 
ኰይኖም ይዓዩ። “ኒዩሮን” ከም 
“ትራንዱሰር” ኰይኖም ኣብ 
ዝሰርሑሉ ግዜ ኣዝዩ ውሑድ 
ዓቐን ቮልቴጅ ወይ “ካረንት” 
ይፈጥሩ። ነዚ ዋሕዚ ኤለክትሪክ 

ዘነቓቕሕ “ኒዩሮ-ትራንስሚተር” 
ዝበሃል ሓደ ቀመም ኣሎ። ኒዩሮንስ 
ነቲ ዝመጽአ ሓበሬታ (ብመልክዕ 
ውሕድ ዓቐን ቮልቴጅ ዘሎዎ 
ዋሕዚ ኤለክትሪክሲቲ) ከም 
ገመድ ኤለክትሪክሲቲ ኰይኖም 
የምሓላልፉዎ። ጽልዋ ክፈጥር 
ዝኽእል እኹል ዓቐን ዘሎዎ 
ዋሕዚ ኤለክትሪክ ብደገ ናብ ኣካል 
ሰብ ምስ ዝኣቱ፡ ነቲ ብ“ኒዩሮንስ” 
ዝፍጠር ውሑድ ዓቐን ቮልቴጅ 
ይሓልፎ። ነቶም ብሃንደበትን 
ብወለንታን ንጭዋዳታት 
ዘንቀሳቐሱ ሓበሬታ (reflex and 
volitional signals) ብምዕጋት፡ 
በቲ ናቱ ዓቐን ወይ ሓበሬታ ከም 
ዝንቀሳቐሱ ክገብሮም ይኽእል። 
ኣዝዩ ዘይጓዳእ ኤለክትሪክሲቲ 
ዝሓዞ ሰብ፡ ክሕዞ እንከሎ ዝገብሮ 
ምንቅስቓስ ከይተታሕዘ እንከሎ 
ክገብሮ ኣይክእልን። 

ካብ ደገ ብዝመጽአ ኤለክትሪካዊ 
ሓበሬታ (ዋሕዚ) ዝተተንከፈ 
ጭዋዳ፡ እንተ ተጨቢጡ ናብ 
ንቡር ዘይክምለስ ይኽእል። 
ኤለክትሪክ ዝሓዞ ሰብ ምስ ካልእ 
ናቱ ጸዓት ዘሎዎ ኤለክትሪክ 
ዘምሓላልፍ ነገር ብኢዱ ምስ 
ዝራኸብ ዝኸፈአ ሳዕቤን ኣለዎ። 
ንኣጻብዕትና ከም ዝዝርጋሕን 
ዝጭበጥን ክገብሩ ዝኽእሉ ክልተ 
ጫዋዳታት ኣለው። እዞም ክልተ 
ጭዋዳታት ነናቶም ኣቋውማን 
ዓቕምን ኣሎዎም። እቶም 
ንምጭባጥ ኣጻብዕትና ዝሰርሑ 
ጭዋዳ ካብቶም ንምዝርጋሕ 
ዝሰርሑ ይምዕብሉ (ይጥንክሩ)። 
እቲ ብደገ ዝመጽአ ዋሕዚ 
ኤለክትሪክ (ካረንት) ንኽልተኦም 
ጭዋዳታት ምስ ዘነቓቕሖም፡ እቲ 
ናይ ምጭባጥ ስራሕ ዝዓምም 
ጭዋዳ ይስዕር። እተን ኣጻብዕቲ 
ኸኣ ዝተዓምኳ ክመስላ ይጭበጣ። 
ነቲ ኤለክትሪክሲቲ ዘሎዎ ገመድ 
ከኣ ዝያዳ ጨቢጠን ይሕዘኦ’ሞ፡ 
ነቲ ዅነታት የጋድዶ። ነቲ ገመድ 
ኤለክትሪክ ክፍንዎ ድማ ኣሸጋሪ 
ይኸውን። እዚ ዘይወለንታዊ 
ምጭባጥ ጭዋዳ ብሕክምና 
“ተታኑስ” ይበሃል። ኣብ ተመሳሳሊ 

ግዜ ሓደጋ፡ ነቲ ክጨበጥ ዘገድዶ 
ዘሎ ዋሕዚ ኤለክትሪክ ከነቋርጾ 
እንተ ኽኢልና፡ ናይቲ ግዳይ ኢድ 
(ኣጻብዕቲ) ተጨቢጠን ካብ ምንባር 
ከነድሕነን ንኽእል ኢና። ሓደ-
ሓደ ግዜ ነቲ ዋሕዚ ኤለክትሪክ 
እንተ ኣቋረጽናዮ’ውን ኣጻብዕቲ 
ናይቲ ግዳይ ናብ ንቡር ክመለሳ 
ግዜ ክወስደለን ይኽእል። እቲ 
“ኒዩሮ-ትራንስሚተር” ዝበሃል - ነቲ 
ብኒዩትሮን ዝፍጠር ኤለክትሪክሲቲ 
ዘነቓቕሕ ከሚካል - ናብ ደጊሙ 
ክጽገነሉን ክወሃሃደሉን ዘይክእል 
ደረጃ እንተ በጺሑ፡ ዝተጨበጠ 
ኢድ ቀልጢፉ ክዝርጋሕ ኣሸገሪ 
ይገብሮ። ካብኡ ዝዛይድ ደረጃ 
ዘሎዎ ኤለክትሪክሲቲ እንተ ዀይኑ 
ኸኣ ንውሑዳት ደቓይቕ ከልምሶ 
ይኽእል። 

ደጋዊ ዋሕዚ ኤለክትሪክ ናብ 
ኣካል ሰብ ክኣቱ እንከሎ፡ ነቶም 
ብቐረባ ዝረኽቦም ጭዋዳታት 
(skeletal muscles) ጥራይ 
ኣይኰነን ዝጐድእ። ንኸም ልቢን 
ሳንቡኡን ዝኣመሰላ ዝቈጻጸር 
ጭዋዳታት (diaphragm 
muscle) እውን ከረኻኽበሉ 
ይኽእል’ዩ። ናብ ተታኑስ ከብጽሕ 
ዝኽእል ውሑድ ደረጃ ቮልቴጅ 
ዘሎዎ ደጋዊ ዋሕዚ ኤለክትሪክ፡ 
ነቲ ብኒዩሮን ዝፍጠር ኤለክትሪካዊ 
ሓበሬታ ዓጽዩ ንልቢ ብዘይ ግቡእ 
መገዲ ህርመታ ክልውጥ ይኽእል። 
ልቢ ብዘይ ግቡእ መገዲ ክትሃርም 
እንከላ፡ ናብ ኣካል ሰብ ዝበጽሕ 
ደም’ውን ብግቡእ ኣይጭንጓዕን፣ 
ነተን ኣገደስቲ ህዋሳት ንቡር ደም 
ዘይክበጽሐን ይኽእል። ብርትዕ 
ዝበለ ደጋዊ ዋሕዚ ኤለክትሪክ እንተ 
ዀይኑ፡ ነዘን ህዋሳት ጨቢጡ ካብ 
ስራሕ ደው ከብለን ይኽእል። ኣብ 
ገለ ኣጋጣሚታት፡ ሓካይም ብኽልተ 
ኣእዳዎም ኤለክትሪክሲቲ ዘሎዎ 
መሳርሒ ኣብ ኣፍልቢ ሕሙም 
ክገብሩ ኣስተውዒልኩም ትዀኑ። 
ልቡ ደው ኣብ ዝበለቶ ሕሙም 
በዚ መሳርሒ ተጠቒሞም፡ ልቡ ናብ 
ንቡር ህርመታ ክመልሱዋ ይጽዕሩ። 
ናይዚ ኣቐዲምና ዝረእናዮ ሳዕቤን 
ኤለክትሪክሲቲ’ውን ኣብ ሕክምና 
ተመሳሳሊ ክንክን ይካየደሉ።

ኤለክትሪክሲቲ እምበኣር ብኽልተ 

መልክዓት ክምንጩ ይኽእል፣ 
ብተቐያያርን ዘይተቐያያርን 
ዋሕዚ ኤለክትሪክ (Direct and 
Alternating Current)። እዞም 
ክልተ መልክዓት ኤለክትሪክሲቲ 
ዝተፈላለየ ሳዕቤን ኣሎዎም። 
ብተቐያያሪ ዋሕዚ ኤለክትሪክ 
(AC) ክወርድ ዝኽእል ሓደጋ 
ወይ ሳዕቤን ኣብ ፍሪኴንሲ 
ይምርኰስ። ክልተ ደረጃታት 
ዘሎዎ ዓቐን ፍሪኴንሲ ኣሎ። 
እቲ ቀዳማይ፡ ትሑት ደረጃ 
ፍሪኴንሲ እዩ። እዚ ደረጃ፡ 
ኣብ ገዛና ንመብራህቲ፡ ንሞጎጎ፡ 
ተለቪዥን፡ ወ.ዘ.ተ. ንጥቀመሉ፡ 
ካብ 50 ክሳብ 60 ሀርትዝ ሓደ 
ኣብነት ናይዚ እዩ። ካብዚ ደረጃ 
ፍሪኴንሲ ዝዓቢ ኸኣ ልዑል ደረጃ 
ፍሬኴንሲ ዘሎዎ ንብሎ። ኣብዞም 
ክልተ ደረጃታት ፍሪኴንሲ ዝርከብ 
ሳዕቤን ኤለክትሪክሲቲ ይፈላለ’ዩ። 
ብትሑት ደረጃ ፍሪኴንሲ ዘሎዎ፡ 
ኤለክትሪክሲቲ ዝተሓዝ ሰብ፡ 
ካብቲ ብልዑል ደረጃ ፍሪኴንሲ 
ዘሎዎ ኤለክትርክሲቲ ዝተታሕዘ 
ካልእ ሰብ ዝያዳ ይጕዳእ። 
ብኻልእ ኣበሃህላ፡ ትሑት ደረጃ 
ፍሪኴንሲ (50-60 ሀርትዝ) ዘሎዎ 
ኤለክትሪክሲቲ ዝያዳ ሓደገኛ እዩ። 

ኵሉ ብባተሪ እንጥቀመሉ - ከም 
ላምፓዲና ዝኣመሰለ- ከኣ ብዘይ 
ተቐያያሪ ዋሕዚ ኤለክትሪክ (DC) 
ይሰርሕ። ዘይተቐያያሪ ዋሕዚ 
ኤለክትሪክ ኵሉ ሳዕ ሓደ ዓቐን 
ኣሎዎ። ንኣብነት፡ +5V እንተ 
ዀይኑ፡ ኣብ ሓንቲ መሰመር 
ኵሉ ሳዕ ውሱን’ዩ። ተቐያያሪ 
እንተ ዀይኑ ግን ካብ +5 ክሳብ 
-5V ይቀያየር። ኣብ ተመሳሳሊ 
ደረጃ ቮልቴጅን ኣምፐርን በዞም 
ክልተ መልክዓት ዝተሓዝ ሰብ፡ 
ዝተፈላለየ ተመኵሮ ይህሉዎ። 
እቲ ብተቐያያሪ ዋሕዚ ዝሰርሕ 
መስመር ዝተሓዝ ሰብ፡ ካብ 3 
ክሳብ 5 ዕጽፊ ዝያዳ ናይቲ ሓደ 
ሓደገኛ ይኸውን። ብዘይተቐያሪ 
ዋሕዚ ኤለክትሪክ ዝተሓዝ ሰብ 
ዝበዝሕ ግዜ ዝሓሸ ናይ ምድሓን 
ዕድል ኣሎዎ። እዚ ዓይነት ምንጪ 
ኤለክትሪክሲቲ ዝበዝሐ እዋን 
ነቲ ዝሕዞ ሰብ ተዘዝታ ጥራይ 
ይገብረሉ። ካብቲ ኤለክትሪክ 
ከም ዝርሕቕ ድማ ይገብሮ። 
ብተወሳኺ፡ ክሳብ ጭዋዳታት ልቢ 
ዝበጽሕ ኤለክትሪክሲቲ ዝተታሕዘ 
ሰብ ኣብዞም ክልተ መልክዓት 
ዝተፈላለየ ዕድል ኣሎዎ። እቲ 
ብዘይተቐያያሪ ዋሕዚ ኤለክትሪክ 
ዝተሓዝ፡ ልቡ ቀልጢፋ ናብ ንቡር 
ህርመታ ክትምለስ ኣይሽገርን’ዩ። 
ሓካይም ናይ ልቢ መጥባሕቲ 
ክገብሩ እንከለው፡ ነቲ ብተቐያያሪ 
ዋሕዚ ኤለክትሪክ ክፍጠር 
ዝኽእል ዘይንቡር ህርመት ልቢ፡ 
ዘይተቐያያሪ ዋሕዚ ኤለክትሪክ 
እትህብ መሳርሒት (defibrillator) 
ብምጥቃም የምክኑዎ።

መም. ኮኾብ መሓረናመም. ኮኾብ መሓረና

ኤለክትሪክሲቲ ክሕዝና  እንከሎ...ኤለክትሪክሲቲ ክሕዝና  እንከሎ...
ኒዩሮን

ዘ

ኣብ ዝሐለፈ እዋን ብዛዕባ ኣብያተ 
ጽሕፈት ካዳስተርን ኖታርን ዝምልከቱ 
ተኸታታልቲ ጽሑፋት ክቐርቡ ምጽንሖም 
ይፍለጥ። ንሎሚ ከኣ፡ መረዳእታ 
ካዳስትራዊ ምዝገባ ንምዕባይ ኣመልኪቱ፡ 
ኣዋጅ ቁ/95/1997 ዘስፈሮ ትሕዝቶ 
ናባኹም ነብሎ፡ ሰናይ ንባብ!

ኣዋጅ ምዝገባ ቅድሚ ምልላይ ግን፡ 
ሓጺር መእተዊ፡ ብዛዕባ ኣመዓባብላ 
ካዳስትራዊ ስርዓተ ምዝገባ ኣብ ሃገርና 
እንታይ ይመስል ክንርኢ። ካዳስተር፡ 
ኣብ ቃጽዖ ዝተመርኮሰ፡ ሓደ መልክዕ 
ናይ መሬት ስርዓተ-ሓበሬታ እዩ። እቲ 
ሓበሬታ ብዛዕባ ተጠቃሚ ወይ ዋና ኣብ 
ብሕታዊ ዋንነት መሬት፣ ስፍሓት መሬት፣ 
መዓላ መሬት፣ ዝርከበሉ ጆግራፊያዊ 
ቦታ፣ መዳውብቲ ቃጽዖ መሬት፣ መለለዪ 
ቊጽሪ መሬት፣ ፕላን ህንጻ (ገዛ)፣ ብዝሒ 
ክፍልታት፣ ካዳስትራዊ ካርታ ወዘተ. 
የጠቓልል። 
 ካዳስትራዊ ስርዓተ ምዝገባ፡ ኣብ 

መግዛእታዊ ስርዓተ-ሕጊ ተመርኲሱ፡ 
ምስ ምምጻእ መግዛእቲ ኢጣልያ፡ ኣብ 
ሓምለ 1888 ኣብ ባጽዕ ተጀሚሩ። እቲ 
ምዝገባ ኣብ ባጽዕ ክካየድ ድሕሪ ምጽናሕ፡ 
ከተማ ኣስመራ ድሕሪ ምድኳና፡ እቲ 
ቤት ጽሕፈት ኣብ ሚያዝያ 1902 ናብ 
ኣስመራ ግዒዙ። ዕላማ ካዳስትራዊ ምዝገባ፡ 
ብቐንዱ ውሕስነት ዋንነት መሬትን 
ካልእ ዘይንቀሳቐስ ንብረትን (ኣባይቲ) 
ኢጣልያውያን ሰፋሮ ንምርግጋጽ’ዩ ነይሩ። 
ምኽንያቱ፡ ሓደ ካብ ቀንዲ ዕላማታት 
መግዛእቲ ኢጣልያ ንኤርትራ ናይ 
ሰፋሮ ግዝኣት ንምግባራ ዝሓለነ ስለ ዝነበረ። 
ካዳስትራዊ ምዝገባ ድሕሪ ምቛሙ፡ 

ኣድላይነት ውሑስ ሕጋዊ ምትሕልላፍ 
ዘይንቀሳቐስ ንብረት ንምርግጋጽ፡ 
‘ፓብሊክ ኖታሪ’ ከም ዝቐውም ተገይሩ። 
‘ፓብሊክ ኖታሪ’ ሓደ ብመንግስታዊ 
ሕጊ ከምዝሕልን ንተኣማንነት ሰነዳት 
ከረጋግጽን ውዕላት ከመሳኽርን ዝተመዘዘ 
በዓል ስልጣን እዩ። ዕማማቱ ብግቡእ ኣብ 
ምክያድ ድማ ሓያል ሕጋውን ሞራላውን 
ግዴታ ኣለዎ። 
ካዳስትራዊ ምዝገባ፡ ኣብ ግዜ መግዛእቲ 

ጥልያን ተመስሪቱ፡ ወለንታዊ ኰይኑ ኣብ 
ውሱን ዝማዕበለ ከባቢታት ጥራይ ተደሪቱ፡ 
ኣብ ምዕባለኡ ርኡይ ለውጢ ከየምጸአ፡ 
ኣብ ዝሰዓቡ መግዛእታዊ ስርዓታት 
እንግሊዝን ኢትዮጵያን ቀጺሉ። መንግስቲ 
ኤርትራ ድማ ኣብ 1994 ንነዊሕ ዝጠመተ 
መርሓ ሃገር፡ ማክሮ-ፖሊሲ (1994) 
ሓንጺጹ። ዕላማኡ ድማ ወፍሪ ንምትብባዕ፡ 
ውሑስ ምሕደራ ኣከባቢ ንምርግጋጽ፡ 
ዘመናዊ ሕርሻ ንምምዕባል፡ ማሕበራዊ 
ፍትሒ ንምውሓስ፡ ምዕሩይ ምክፍፋል 
መሬትን መሰላት ደቀንስትዮ ኣብ መሬት 
ንምርግጋጽን…ወዘተ እዩ። 
ትግባረ ፖሊሲ መሬት ሃገርና፡ ቊጠባዊ 

ምዕባለን ምዕሩይ ምክፍፋል መሬት 
ንምርግጋጽን ድማ ኣዋጅ መሬት 
ቊ/58/1994 ወጺኡ። ንዕዉት ትግባረ’ዚ 
ኣዋጅን ቅልጡፍ ቊጠባዊ ምዕባለ ሃገርን 
ስሉጥ፣ ቀሊልን ዘበናውን፣ ግድነታዊ ዝዀነ 
ስርዓተ ምዝገባ መሬትን ካልእ ዘይንቀሳቐስ 
ንብረትን ስለ ዘድለየ፡ 19 ግንቦት 1997፡ 
ኣዋጅ ምዝገባ መሬትን ካልእ ዘይንቀሳቐስ 
ንብረትን ቁ/95/1997 ተኣዊጁ። 
ኣዋጅ ምዝገባ፡ 6 ዓበይቲ ዓንቀጻትን 28 

ንኡሳን ዓንቀጻትን ዝሓቍፍ እዩ። ካብኦም 
እቶም ቀንዲ እዞም ስዒቦም ዝቐርቡ 
እዮም። 
ዓንቀጽ 1.ዓንቀጽ 1. ሓጺር ኣርእስቲ፡- እዚ ኣዋጅ’ዚ፡ 

“ምዝገባ መሬትን ካልእ ዘይንቀሳቐስ 
ንብረትን ንምውሳን ብኣዋጅ ቊጽሪ 
95/1997” ተባሂሉ ክጥቀስ ይክኣል።
ዓንቀጽ 2. ዓንቀጽ 2. ዝተሰረዙ ሕግታት፡- ንምዝገባ 

መሬትን ምዝገባ ኣብ ልዕሊ መሬት ዝሰፈረ 
ዘይንቀሳቐስ ንብረትን ብዝምልከት ክሳብ 
ሕጂ ክስርሓሉ ዝጸንሐ ሕግታት፡ ኣዋጃት፡ 
ድንጋገታት፡ ሕጋጋትን መምርሒታትን 
ብድንጋገታት ናይ’ዚ ኣዋጅ’ዚ ተሰሪዙን 
ተተኪኡን ኣሎ።
ዓንቀጽ 3.ዓንቀጽ 3. ቤት ጽሕፈት ምዝገባ መሬትን 

ካልእ ዘይንቀሳቐስ ንብረትን (Cadastral 
Office)፦
(1) ኣብ ኤርትራ ንዅሉ መሬትን 

ኣብ ልዕሊ መሬት ዝሰፈረ ዘይንቀሳቐስ 
ንብረትን ኣብ ልዕሊኡ ዝህሉ መሰላትን 
ግቡኣትን፡ ከምኡ’ውን ብመሸጣ፡ ህያብ፡ 
ውርሻ፡ ወይ ብኻልእ ኣገባብ ንዝግበር 
ምትሕልላፍ ንብረት ዝምዝግብ ሓደ ናይ 
ምዝገባ ቤት ጽሕፈት (Cadastral Of-
fice) ኣብ ትሕቲ ሚኒስትሪ መሬት፡ ማይን 
ኣከባብን ቆይሙ።
(2) እዚ ናይ ምዝገባ ቤት ጽሕፈት 

ንኤርትራ ከም ሓደ ክሊ ምዝገባ ክውስና 
ወይ ከከም ኣድላይነቱ ቤተ መዝገብ 
ዝኽፈተሉን ዝጥመረሉን ናይ ምዝገባ 
ክፍልታት ከቕውምን ንምምሕዳሩን 
ምቍጽጻሩን ዝምልከት ድማ 
መምርሒታት ከውጽእን ይኽእል። 
(3) እዚ ናይ ምዝገባ ቤት ጽሕፈት’ዚ፡ 

ንዅሉ ብመሰላት ጤሳ፡ ተጠቃምነት 
መሬት ሕርሻን ብክራይን ዝዕደል መሬት፡ 
ከምኡ’ውን ኣብ ኣገልግሎት መንግስቲ 
ንዝርከብን ንኻልእ ኣብ ኣገልግሎት ዘይወዓለ 
መሬት መንግስትን ከከም ኵነታቱ ብግቡእ 
ይምዝግብን፡ ንዝተፈጸመ እገዳ፡ ለውጢ 
ወይ ምትሕልላፍ ኣብ እዋኑ ይምዝግብን 
ህላወኡ ንዘብቅዐ ወይ መልክዑ ንዝቐየረ 
ወይ ምእራም ንዘድልዮ ርኡይ ጌጋታት 
ድማ ይስርዝን የተኻኽልን። ዝዀነ ዝግበር 
ንመሰል ዝትንክፍ ዕቱብ ጌጋታት ዝእረም 
ብኣፍልጦን ፍቶትን ናይቶም ረብሓ 
ዘለዎም ወገናት ይኸውን።
(4) ስርዓተ ምዝገባ ሓደ ዝዓይነቱ፡ 

ብቀሊል ዝምስራሕ፡ በቶም ብሕጋዊ 
ምልክታ ቊጽሪ 31/1997 ዝተኣወጁ 
ቅጥዒታት፡ (መሕተቲታትን ምስክር 
ወረቐትን ዝጥቀም፣ ንመንነት በዓል መሰል፣ 
ንመግለጺ መሬትን ኣብ ልዕሊኡ ዝሰፈረ 
ዘይንቀሳቐስ ንብረትን፣ ዓይነት መሰልን 
ቀይድታቱን ደገፍቲ ሰነዳትን) ዘጠቓልል 
ይኸውን። 
(5) ስርዓተ-ምዝገባ መሬት ከከም ደረጃ 

ከባብን ምዕባለኡን ንኣቃውማን ዶባትን 
ቃጽዖታትን ኣነጺሩ ዘርኢ ካርታ ወይ 
ንድፊ ካርታ ከምዝቐርብን ዝስነድን 
ይገብር። ንዶብ ዝምልከት ምስሕሓብ 
ኣብ ዝልዓለሉ ግዜ ኣብ ስነዳ ዝተመርኰሰ 
ሓበሬታታት ተሓቲቱ ንቤት ፍርዲ 
ከቕርብ ግዴታ ይህልዎ። ቤት ፍርዲ 
ኣብ ናይ ንድፊ ካርታ ጥራይ ተመርኲሱ 
ውሳነ ናይ ዶብ ክህብ ኣይግደድን። 
መዳውብቲ ሰብ መሰል ንናይ ዶብ 
ምስሕሓብ ብስምምዕ ወይ ብሽምግልና 
ምስ ዝውድኡን ሚኒስትሪ መሬት፡ ማይን 
ኣከባብን ምስ ዝቕበሎን ዝገበርዎ ስምምዕ 

ወይ እቲ ብይን ሽምግልና ይምዝገብ።
(6) ቤት ጽሕፈት ምዝገባ ከም ሃገራዊ 

መወከስን ውሕስነት መሰልን ዋንንትን 
ዘገልግል እንኮ ቤት ጽሕፈት ስለ ዝኸውን፡ 
መሰል ኣብ ልዕሊ መሬት ናይ ዝሰፈረ 
ዘይንቀሳቐስ ንብረት ክተሓላለፈሎም 
ንዝደልዩ ሰባት ግቡእ ክፍሊት ኣገልግሎት 
ኣኽፊሉ፡ እቲ ንብረት ቀይዲ ዘለዎ ወይ 
ካብ ዝዀነ ቀይዲ ናጻ ምዃኑ ብወግዒ 
ናይ ምሕባር ግዴታ ይህልዎ።
(7) ሓላፊ ቤት መዝገብ ኣብ ምዝገባ 

ንብረት ዝዀነ ሰብ ሒዝዎ ንዝርከብ 
መሬትን ኣብ ልዕሊኡ ዝሰፈረ ዘይንቀሳቐስ 
ንብረትን ዝምልከት ሰነዳትን ሓበሬታታትን 
ክቐርበሉ ክእዝዝን፡ እቲ ሓበሬታ 
ዘይተማልአ ኰይኑ ምስ ዝረኽቦ ወይ 
ምጥፍፋእን ዘይሕጋዊ ተግባራትን ኣለዎ 
ኢሉ ዘጠራጥር ብቑዕ ምኽንያት ምስ 
ዝህልዎ ምዝገባ ክኽልክል ይኽእል።
ዓንቀጽ 4. ምዝገባ መሬትን ኣብ ልዕሊኡ 

ዝሰፈረ ዘይንቀሳቐስ ንብረትን፦
(1) ዝዀነ መሬት ብሕጊ ከይተመዝገበን 

ሕጋዊ መለለይ ቊጽሪ ከይተገብረሉን 
ኣይምራሕን። ድሕሪ ምርሒት ኣብ ልዕሊ 
መሬት ዝተሃነጸ ዘይንቀሳቐስ ንብረት ናይ 
መንበሪ ምስክርነት ብቕዓት (habitation 
license) ምስ ረኸበ ይምዝግብን።
(2) ቅድሚ’ዚ ኣዋጅ’ዚ ተመሪሑ ኣብ 

ኣገልግሎት ሰብ መሰል ዝርከብ መሬትን 
ኣብ ልዕሊኡ ዝሰፈረ  ዘይንቀሳቐስ 
ንብረትን ቀይድታቱን ኣብ’ዚ ኣዋጅ’ዚ 
ተመርኲሱ ብቤት ጽሕፈት ምዝገባ 
ብዝወሃብ መምርሒ መሰረት ይምዝገብ።
(3) ኣብ ዝተመዝገበ መሬት ስዒቡ 

ንዝግበር ምቅይያር ወይ ምትሕልላፍ 
በቲ ብሕጊ ዝሕተት ቅጥዒን ኣብ እዋኑን 
ናይ ምምዝጋብ ሓላፍነት ስሙ ናይ 
ዝተሓላለፈሉ ሰብ ይኸውን።
(4) ብመሰል ተጠቃምነት ተመሪሑ 

ዝጸንሐ መሬት ሕርሻ፡ ብመሰረት ኣዋጅ 
መሬት ቊ.58/1994 ዓንቀጽ 18 (3) 
ናብ ሊዝ ምስ ዝሰጋገር፡ ከም ሓድሽ 
ውዕል ክራይ መሬት ከም ዝእቶን ከም 
ዝምዝገብን ይግበር።
(5) ብመሰል ጢሳ ኣብ ዝተመርሐ 

መሬት ዝተሃንጸ ዘይንቀሳቐስ ንብረት ምስ 
ዝተሓላለፍ፡ እቲ ናይ ጢሳ መሰል ናብ 
ክራይ (ሊዝ) ስለ ዝሰጋገር ዝተሓላለፈሉ 
ሰብ ውዕል ክራይ መሬት ከም ዝፍርም 
ይግበር።
(6) ብመሰል ተጠቃምነት ዝተመርሐ 

መሬት ሕርሻ ብመሰረት ዓንቀጽ 27 
ኣዋጅ መሬት ቁ/58/1994፡ ንኻልኦት 
ንሓደ ዓመት ወይ ካብኡ ንላዕሊ ምስ 
ዝካረ በቲ ብሕጊ ዝተፈልጠ ቅጥዒ ኣብ 
ቤት መዝገብ መሬት ይምዝገብ።
(7) ብትሕጃ ዝተታሕዘ ዘይንቀሳቐስ 

ንብረት ኣብ ቤት መዝገብ ብመሰረት እቲ 
ብሕጊ ዝተፈልጠ ቅጥዒ ከም ዝምዝገብ 
ይኸውን። ትሕጃ ኣብ ዝልቀቐሉ ግዜ ከኣ 
እቲ ምዝገባ ከም ዝተሰረዘ ይምልከት።
ዓንቀጽ 5. ምትሕልላፍ ኣብ ልዕሊ 

መሬት ዝሰፈረ ዘይንቀሳቐስ ንብረት፦
(1) ኵሉ ኣብ ልዕሊ መሬት ዝሰፈረ 

ዘይንቀሳቐስ ንብረት ምትሕልላፍ 
ብመሰረት’ዚ ኣዋጅ’ዚ ይምዝገብ።
(2) ኣብ ልዕሊ መሬት ዝሰፈረ 

ዘይንቀሳቐስ ንብረት ብመሸጣ፡ ብህያብ፡ 
ብውርሻ፡ ወይ ብካልእ ኣገባብ ናብ 
ካልእ ሰብ ምስ ዝተሓላለፍ፡ ኵሉ ምስ’ቲ 

ዘይንቀሳቐስ ንብረት ዝተተሓሓዘ መሰላት 
መሬት ምስኡ ይተሓላለፍ። ክፋል ናይ 
ንብረት ኣብ ዝተሓላለፈሉ ኵነታት እቲ 
ምስ’ቲ ዝተሓላለፍ ዘሎ ክፋል ዝርከብ ናይ 
መሬት መሰላት’ውን ከምኡ ዝምሓላለፍ 
ኰይኑ ተነጺሩ ይፍለን ይምዝገብን። 
መሬት ኣብ ዝጣመርሉ ድማ እቲ መሰላት 
ብተመሳሳሊ መገዲ ይጣመር። 
(3) ዝዀነ ሰብ፡ ኣብ ልዕሊ መሬት ዝርከብ 

ዘይንቀሳቐስ ንብረት ኣብ ዝተሓላለፈሉ፡ ግዜ 
ምዝገባ ብመሰረት እቲ ብሕጊ ዝተኣወጀ 
መሕተትን ቅጥዒታትን ይፍጸም።
(4) ብሕጊ ዝተኣገደ ወይ ብትሕጃ 

ዝተታሕዘ ንብረት ናብ ናይ ካልእ ሰብ 
ስም ተሓላሊፉ ክምዝገብ ኣይፍቀድን።
(5) ዝዀነ ኣብ ዘይንቀሳቐስ ንብረት 

ዝግበር ምትሕልላፍ ብኡ ንብኡ 
ከይተመዝገበ ምስ ዝተርፍ በቲ ናብ ስሙ 
ዝተሓላለፍ ሰብ ንኽምዝገብ ናይ ክልተ 
ወርሒ ዕድል ይወሃብ። እዚ ገደብ ግዜ’ዚ፡ 
ብዘይ ብቑዕ ምኽንያት ምስ ዝሓልፍ፡ ኣብ 
ርእሲ’ቲ ናይ ኣገልግሎት ዋጋ በብወርሑ 
ከም መቕጻዕቲ 20 ሚእታዊት (20%) 
ዋጋ ናይ ኣገልግሎት ወሰኽ እናተደመሮ 
ይኽፈል። ብተወሳኺ ብመሰረት 
ድንጋገታት ገበናዊ ሕጊ ኤርትራ ዓንቀጻት 
428፡ 758 ድማ ተሓታቲ ይኸውን። 
ዓንቀጽ 6. ዝተፈላለዩ ድንጋገታት፦
(1) ናይ መሰል ክርክር ምስ ዝለዓል፡ 

ግቡእ ዝተመዝገበ ናይ መሬት ወይ ኣብ 
ልዕሊኡ ዝሰፈረ ንብረት መሰል ኣብ ልዕሊ 
ዘይተመዝገበ ወይ ስዒቡ ዝተመዝገበ 
መሰል ቀዳምነት ይወሃቦ።
(2) ከም መሰላት ብናይ ጎረቤት መሬት 

ምሕላፍ፡ ምዝርጋሕ ናይ ኤለክትሪክ፡ 
ቴሌፎን፡ ማይ…ወዘተ መስመራትን፡ 
ምጥቃም ኣየር፡ ብርሃን፡ ማይ…ወዘተ 
ዝኣመሰሉ ኣብ ተጠቃምነት መሬትን ኣብ 
ልዕሊኡ ዝሰፈረ ዘይንቀሳቐስ ንብረትን 
ብሕጊ ዝተገብረ ቀይድታት ዋላ’ኳ 
ኣይመዝገብ ተፈጻምነት ግን ይህልዎ።
(3) ኣብ መሬት ኣብ ልዕሊ ዝሰፈረ 

መሰል ዘገልግልን ቴምብር ክልጠፎ ሕጊ 
ዝእዝዞን ጽሑፋት፡ ውዕላትን ሰነዳትን እቲ 
ግቡእ ቴምብር ከይተለጠፎ ኣብ ምዝገባ 
ቅቡል ኣይከውንን።
(4) ብሕጊ ካብኡ ዝጥለብ ክሳብ ዘማልአ 

ዝዀነ ሰብ ብሕጋዊ ወኪል ዕደላ መሬት፡ 
ሕጋዊ እገዳ፡ ለውጢ ወይ ምትሕልላፍ 
ከመዝግብ ይኽእል።
(5) ዝዀነ ረብሓ ዘለዎ ሰብ ኣመልኪቱን 

ብሚኒስትሪ መሬት፡ ማይን ኣከባብን 
ዝተወሰነ ክፍሊት ከፊሉን ቅዳሕ ናይ 
ምዝገባ ክወስድ ይኽእል።
(6) ኣብ ምዝገባ ብቤት ጽሕፈት ምዝገባ 

ብዝተዋህበ ውሳነ ወይ ብዝተወስደ ስጒምቲ 
ቅር ዝበሎ ወገን ጥርዓን ኣብ ውሽጢ 15 
መዓልቲ ናብ ሚኒስትሪ መሬት፡ ማይን 
ኣከባብን ኣቕሪቡ፡ ብውሳነ ሚኒስተር ምስ 
ዘይሰማማዕ፡ ውሳነ ካብ ዝተዋህበሉ ዕለት 
ጀሚሩ ኣብ ውሽጢ 30 መዓልቲ ስልጣኑ 
ናብ ዘፍቅደሉ ቤት ፍርዲ ይግባይ ከቕርብ 
ይኽእል። 
(7) ሚኒስትሪ መሬት፡ ማይን ኣከባብን 

ብመምርሒ ዝወሰኖ ዋጋ ኣገልግሎት 
ብምኽፋል፡ ግዱሳት ሰባት ምስክር 
ወረቐት፡ ቅዳሓት ሰነዳትን ቅጥዒታትን…
ወዘተ ሓቲቶም ክረኽቡ ይኽእሉ።
(8) ሚኒስተር መሬት፡ ማይን ኣከባብን 

ንድንጋገታት ናይ’ዚ ኣዋጅ’ዚ ንምትግባር፡ 

ካብ መንፈስ ናይ’ዚ ኣዋጅ’ዚ ከይወጸ 
ዘድልዮ ሕጋጋትን መምርሒታትን 
ከውጽእ ይኽእል።
ቤ/ጽ ካዳስተር፡ ብመሰረት’ዚ ኣዋጅ’ዚ፡ 

መምርሒ ስራሕ ኣዳልዩ ክሰርሕን 
ግድነታዊ ምዝገባ ንምትግባር ዕቱብ 
ጻዕርታት ከካይድን ጸኒሑን ኣሎን። 
ይዅን’ምበር፡ መደብ ግድነታዊ ምዝገባ 
ገና ማዕረ ባህጉ ክስጉም ኣይክኣለን ዘሎ። 
ከም ግቡእ ብመንጽር ኣዋጅ ምዝገባ፡ 
ዝዀነ ቀዋሚ ንብረት ብስም ሕጋዊ 
ወናኒኡ ኣብ ግዜኡ ክምዝገብ ይግበኦ። 
ቤ/ጽ ካዳስተር፡ ኣብ መንፈስ ኣዋጅ 
ምዝገባ ተመርኲሱ፡ ነቶም ናብ ካልእ ስም 
ከተሓላልፉ ዝግብኦም (ዓንቀጽ 5/5) ብዘይ 
ብቑዕ ምኽንያት ዘየተሓላለፉ ንኣዋጅ 
ምዝገባ ኣብ ግብሪ ንምውዓል ክግደድ 
እዩ። ስለ’ዚ፡ ዋና ንብረት ወይ፡ “ሕጋዊ 
ወራሲ እየ፡” ዝብል ንብረቱ ከመዝግብ 
ይሕተት።

ቤ/ጽሕፈት ካዳስተርቤ/ጽሕፈት ካዳስተር
ሚ/መ/ማ/ኣከባብንሚ/መ/ማ/ኣከባብን

ሰዓት   መደብ
12፡00   ሃገራዊ መዝሙር
12፡02   ድራማ
12፡30   ዜና (ትግርኛ)
12፡50   ዜና ስፖርት
12፡55   ዕላል ጥበባት
13፡30   ዜና (ዓረብ)
13፡45   ሄሎ ደባይዋ
15፡30   ዶክመንታሪ
17፡00   ዜና (ትግርኛ)
17፡15   ደርፊ
17፡30   ዜና (ዓረብ)
17፡40   ደረት ቃና
19፡10   ሳይዳ
20፡00   ዜና (ትግረ)
20፡15    ሰሙናዊ ፍጻመታት  
          ስፖርት
21፡00   ዜና (ትግርኛ)
21፡25   ደሃይ ሕትመት
22፡00   ዜና (ዓረብ)
22፡10   መደብ ሌላ 
22፡30    ዜና (እንግሊዝ)

ሎሚ ኣብ ERI-TV
ሰዓት   መደብ
09፡00   ሃገራዊ መዝሙር
09፡05   ኤሮቢክስ
09፡40   ፊዮሪና
10፡15   ፓኖራማ
11፡00   ማእገር
13፡00   ዶክተራት ኣብ ስትድዮ
13፡40   ቀስተ-ድሕነት
14፡00   ሞዛይክ
16፡30 ‘  እንዳ ዝማም’
17፡05   ሃብቲ ባሕሪ
17፡25   ዶክመንታሪ
18፡10    መደብ ዋልታ
18፡50   መደብ ህርመት
20፡00   ዜና  (ትግረ)  

20፡13   ሲት -ኮም  እትመት
21፡00   ዜና (ትግርኛ)  

21፡25   ሓፈሻዊ ፍልጠት ቡያ
22፡00   ዜና (ዓረብ)  

22፡10   መደብ ቈላሕታ
22፡30   ዜና  (እንግሊዝ)

ሰኑይ

ሓምላይ ትርኢት - ግርማ መሬት
ኣብ ሕብረተ-ሰብና፡ ኣብ’ዚ ወቕቲ’ዚ 

ዘሎ ወግዕታትን ልምድታትን ሕርሻ 
ብዙሕ እዩ። ገለ ካብቶም ወግዒታት 
ማሕረስን ጻህያይን ምስ ልቢ ዘሐድግ 
መሳጢ ደርፍታቱ ምጥቃስ ይከኣል።
ሓረስታይ፡ እምነቱ ኣብ ፈጣሪኡ ገይሩ፡ 

ተስፋኡ ከኣ ካብ መሬቱ እዩ። ኩሉ ሽሻይ 
ናይዛ ምድሪ ምስ ዝናብን ዓይኒ ማያትን 
እዩ ዝተሓሓዝ። ምህርቲ ክስስን፡ ኣግራብ 
ክዕምር፡ እንስሳታት ክበዝሑ..... ወዘተ 
ህጡር ክራማት የድሊ። ኣብ ሃገርና 
ናይ ሎሚ ዓመት ክራማት ሰፊሕ ሸፈነ 
ከምዝነበሮ ኣፈናዊ መጽናዕቲ የረጋግጽ። 

ኩሉ ኣብ’ዚ ዓለም ዝግበር ናይ 
ደረተይ ደረትካ፡ ርሓቐለይ ቅረበለይ 
ቁርቊስ ንስለ ጸጋታት መሬት እዩ 
ዝካየድ። ከም’ቲ ናይ እምነት መጻሓፍቲ 
ዝብልዎ እንተዀኑ’ውን፡ “ወዲ ሰብ 
ካብ መሬት ተፈጢሩ፡ ናብ መሬት ከኣ 
ይምለስ።” ቅድሚ ነዊሕ ዓመታት፡ 
ኤውሮጳውያን ንኣፍሪቃ ጐዛዝዮም 
ክወሩ ኣብ ዝተበገስሉ ፕረዚደንት ከንያ 
ዝነበረ ጆሞ ከንያታ ዝበሎ ዘይርሳዕ 
ወርቃዊ ቃል። “መጽሓፍ ሂቦምና፡ ደሓር 
ጸልዩ ኢሎምና፡ ጸሎትና ወዲእና ቊሊሕ 
እንተበልናስ መሬትና ተወሪሩ ጸኒሑና” 
ኢሉ ነይሩ። እዚ ኩሉ ግጭታትን ደም 
ምፍሳስን ንስለ ረብሓታትን ምግባት 
ጸጋታት መሬትን እዩ ዝካየድ። ብምልኡ 
ጸጋታት እዛ ዓለም ድማ፡ ኣብ’ዛ ምድሪ’ዩ 
ተተኽቲኹ ዝርከብ። ነዚ ንምውናን ከኣ፡ 
ርብርብ መን ሓየለን ተሰነፈን፡ መን ሓዘን 
ተመንጠለን ይካየድ። 
መሬት ክቡር እዩ፡ መሰረት ህላወ ወዲ-

ሰብ ብምዃኑ። ገዲም ስነ-ጥበበኛ ስውእ 
ኢሳይያስ ጸጋይ እንተዀነ’ውን፡ ኣብ 
ግዜ ዕጥቃዊ ቃልስና “እታ መሬተይ“ 
ኣብ እትብል ግጥሙ ንዋጋን፡ ክብረትን፡ 
ንጥቕሚን ሓለፋን መሬት ኣመልኪቱ 
ከም’ዚ ኢሉ ነይሩ። 

እታ መሬተይ መሬተይ
ኣሆይ መሬተይ፡ ዋሕስ ክብረተይ።

ምድሪ-ቤት ተጣሒሱ
ሓዳረይ ተረሚሱ
ወግዒ እንዳባ በሪሱ
ባይቶ ዓዲ ፈሪሱ 

መሬተይ፡ መሬተይ ተወሪሱ።
ቈጥቊጠ ዝሓርሰላ
ዘሪአ ዘብቊለላ
ኣኺደ ዝሓፍሰላ
ጐሮረይ ዘጥልለላ

መሬተይ ዓንዲ ሕቆይ ትንፋሰይ።
ነታ መሬተይ ዝብላ 
ብግደይ ክጽዕረላ
ዝኸፍአ ክጸረላ
ዋላ’ውን ክሞተላ

ድልውቲ’የታ መዓንጣይ ኣሲረ።
ባይታ ዘቢጠ ከምጽኣ

ካብ ኢድ ዓመጽቲ ከውጽኣ
ዘይናቱ ዝመረጻ 
ኣይቀስን ዝረገጻ..... 

ኢሉ ነይሩ። ብፍላይ ኣብ መእተዊ 
እታ ግጥሚ ኣቐሚጥዎ ዘሎ ጥበባዊ 
ኣበሃህላ ንጥቕሚን ሓይልን መሬት 
ክገልጽ ዘስፎሮ እዩ።

መሬት ኩሉ’ያ
መሬት ብርኪ’ያ፡

መሬት ትንፋስ እያ፡ 
መሬቱ ዝተዓመጸ፡
ከብዱ ክመልእ፡ 

ሰላም ረኺቡ ናብራኡ ክቕስን ማለት 
ዘበት
ክብረት፡ ዕቤት፡ መሬት ሒዝካ’ዩ 

መሬት.....

ዝብል ትሕዝቶ ኣለዎ። መሬት ልዕሊ 
ዝዀነ ነገር ክብርቲ ስለዝዀነት። ወዲ 
ሰብ ድማ ክብረቱ ምስ መሬቱ እዩ ዘሎ። 
ካብኡ ናብኡ ድማ ሓረስታይ። ወትሩ 
ድማ ናብኣ ቍሊሕ ይብል።  ከምቲ 
“ሰኑይ ክትሓርስ ሰንበት ጽመድ” 
ዝበሃል፡ ነቲ መሬት ብሓጋዩ (ብኣጋኡ) 
እንከሎ፡ ካብ ወርሒ ሚያዝያ  ኣትሒዙ 
ግራቱ ይቆጣቊጥ፡ ናውቲ ማሕረሱ 
የዋድድን ዘርኡ ይቐራርብን። ተስፋን 
እምነትን ሰኒቑ፡ ንጥፈታቱ ይፍልሞ። ናይ 
ኣዝመራ ዓመት ክዀነሉ ድማ፡ የጻልት። 
ኩሉ ዝገብሮ ምንቅስቓሳትን ንጥፈታትን 
ከኣ ምስ መሬቱ እዩ።  ካብ ወቕቲ ኣየት 
ክሳብ ምሕፋስ ምህርቲ (ቀውዒ) ድማ 
ስርሑ ከካናውን ኣብ መሬቱ ደፋእ ምስ 
በለ እዩ። ንዕላልን በለካ ለኸዓካን ዘረባ 
ግዜ ዝበሃል የብሉን። ብመሰረቱ’ውን 
ንከምኡ ቦታ ኣይህቦን። ጓሶት’ውን 
ጥሪቶም ሳዕሪ ክበልዓን ክዕድራን 
ስለዝብህጉ፡ “ኣባጅጎ፡ በላዒ ጎጎ ማይንዶ 
ኣውቃዓዮ “ እናበሉ ይጻወቱ። እቲ 
ብዕድመ ዝሰጐመ ሰብ’ውን፡ ብርኩት 
ምህርቲ መታን ክህቦ ምህለላኡን ጸሎቱን 
ወትሩ ናብ ፈጣሪኡ ምስ ኣበለ እዩ። 
ፈጣሪ ድማ፡ ንድላይ ልቡ ሰሚዑ ኩሉ 
ሽሻይ ክራማት ይህቦ። 
ብገርፊ ኣቢሉ ካብ’ቲ ዝጠቐስናዮ 

ወርሓት ሚያዝያ ዝጀመረ ጥምጥም 
ምስ መሬቱ ከኣ፡ ኣብ ወርሓት ቀውዒ 
ይበጽሕ። ሓረስታይ ምስ መሬቱ 
ሕሉፍ ፍቕሪ ስለዘለዎ ዋላ ኣብ’ቲ 
ናይ ዕረፍቲ ግዜ እናተባህለ ዝጥቐስ 
ወቕቲ ሓጋይ ከይተረፈ፡ ነጸላኡ 
ደርብዩ ጠቕሊሉ ኮፍ ኣይብልን’ዩ። 
ድግድጊት ተዓጢቑ ንጸባርያ ግራቱ 
ብብላይ ስግርፎኡን ግተትን ይድጕዕ። 
ስለዝዀነ’ያ መስለኒ መሬቱ’ውን ንጻዕሩ 
ርእያ ኣኻዕቢታ ብርኩት ምህርቲ ሽሻያ 
ትህቦን ትመልሰሉን። መሬት ልክዕ ከም 
ተባሃጊት ጓል-ኣንስተይቲ ንዝደኸመላን 
ዝተኸናኸናን ንሳውን ገጽ ኣይትኸልኦን 
እያ። ከም በቝባቕ ከስዐ ወላዲት፡ ሽሻያ 
ኩሉ ትልግሰሉ። 
ሓረታይ ብሩኽ ፍጥረት እዩ። መሬቱ 

ድማ ብርኽቲ። ኣብ ክራማት ብርቱዕ 
ነጐዳን በርቂን ኣሰንዩ፡ ኣባጅጎ ህዱድ ምስ 
በለ፡ እቲ ሽሻይ ካብ ላዕሊ ብሓጐስ ፍስስ 
ይብል። ሽዑ’ዩ ድማ ንደሃይ ኣባጅጎ ምስ 
ሰምዐ ሰበይቱ ደድሕሪኡ እናጐልጐለት፡ 
ንሱ ድማ እናሓረሰ፡
ንዓኒ ጨላየ ማይ መጺኡና ማየ...
ክላ ንዓ ሆኒ ንዓ ደሓር ኣታ ብዕራይ
ኣባጅጎየ ጥዑም ቃሉ
ዓድና ሕደር ዓዲ መሻሉ.....

እናበለ ድማ፡ በቲ ጥዑም ቃናኡ 
ይደርፍ። ነቲ ቋጺሩዎ ዝወፈረ ዘርኢ 
ድማ፡ ብእምነት ኣብታ ተሳፋ ዝገበረላ 

መሬት የፍስሶ። 
ሽመሪ ተዀመሪ
ማዕጺድ ስበሪ
ቆፎ ስበሪ

ቈልዑ ኣድርሪ....
ብምባል ድማ ህጡር ክራማት ክኾነሉ 

ጥዑም ፋል ይፋሊ። ብድሕሪ’ዚ ዝዘርኦ 
ኣእካል ምስ በቘለ፡ ንጥፈታት መጓሰ፡ 
ጻህያይን ጐልጓልን ይስዕብ። ኣብ ክራማት፡ 
ጻህያይ ሓደ ካብቶም ዝዓበዩ ንጥፈታት 
ሓረስታይ እዩ ክበሃል ይከኣል። ዘራእቲ፡ 
ጽቡቕ ምህርቲ ክህብ መታን ዝበቘለ 
ጻህያይ ካብ እኽሊ ንምፍላይ ዝግበር 
መስርሕ እዩ። እቶም  ምስ ኣእካል 
ተጸጊዖም ዝበቝሉ ዓይነት ጻህያይ 
ከም ኳዂቶ፡ ምጩቋ፡ መዘርባዕ፡ ዓዊል፡ 
ሮማዲ፡ ዓተር ወኻርያ፡ ኣበዕኸ ሓርማዝ፡ 
ሳዕሪ ዋዝዋዞ፡ ጠነግ፡ ሓምሊ ኣድጊ፡ 

መረረት.... ዝኣመሰሉ ምጥቃስ ይከኣል። 
እዚኦም ድማ ዳግማይ ከይበቝሉ ካብ 
ሱሮም እናተማሕዉ ናብ ደረት ግራት 
ይድርበዩ። 
ወግዒ ጻህያይ መብዛሕትኡ ግዜ 

ብኣዋልድን ኣንስትን ዝዕመም ስራሕ 
እኳ እንተዀነ፡ ደቂ ተባዕትዮ’ውን 
ይሳተፍዎ እዮም። መስርሕ ጻህያይ 
ብውልቂ ናብ ግራትካ ጥራሕ ወይ 
ብመዓልተይ መዓልትኻ፡ ብልፍንቲ፡ 
ብወፈራ ክሰላሰል ይኽእል። ብወፈራ 
እንተደኣ ኰይኑ፡ እቲ ስራሕ መታን 
ክሳለጥ ተባሂሉ ሓፊስ ዓፍ-ዓፍ ዝብል 
ሓዲሽ ስዋ ይጽሞቕ እዩ። ተጸሚቝ 
ድማ፡ ናብ ቦታ ጻህያይ ዝርከበሉ ግራት 
ብመጽዓኛ ድዩ ብሸኸም ሰብ ናብ መሮር 
ይወርድ። እዚ ዝግበረሉ ምኽንያት ከኣ፡ 
ብዓቢኡ ወፋሮ ከየተረደኦም ዝሓዝዎ 
ግራት ቀልጢፎም ንኽውድኡዋ እዩ። 
ከም ቅጫ ጎጎን ዕፉንን፡ ሃንዛ፡ ሕምባሻ፡ 
እውን ይቕረብ እዩ። ኣብ መንጎ ጻህያይ 
ከኣ ንሓጺር ግዜ ካብ ሓሙሽተ ደቂቕ 
ዘይሓልፍ ዕረፍቲ እቲ ዝብላዕ ምስ’ቲ 
ሓፊስ ስዋ ጐርዳዕ እናበሉ ይዕንገሉ። 
ኣካላቶም ድማ፡ ከም ብሓዲሽ ይውዕን 
ሓዲሽ ሓይሊ ይረክብን። እቲ ስራሕ 
ድማ ምስቲ ስጡም ዕማም ወፈራ፡ 
ቀልጢፉ ከም ዝሰልጥ ይኸውን። 
ኣብ’ዚ እዋን’ዚ ማለት ኣብ ወፈራ 

ጻህያይ ዝድረፉ ደርፍታት ኣዝዮም 
ብዙሓት እዮም። ገለ ካብኣቶም  ድቋ 
ስዋ ጐጭ እናበሉ ብወኒ ዝደርፍዎም 
ደርፍታት ጻህያይ ንምዝኽኻር እምበኣር፡ 
እዞም ዝስዕቡ ይርከብዎም።

 
ኣንታ ክንደይ ይጥዕም ስዋኣየ (2)

መዓልታ ሂብዋ።
 ኣንቲ ቆቋሕ በዓቲ

 ዘለኽዮ ኣለዎ ድዩ ኲዕንቲ
እዋይ ጥዑም መዓልቲ። 
ዋይ ደርሆይ ዋይ ደርሆየ 
ኣየነይቲ - እታ ጨጨወይቲ
ውሽማ በሊዕዋ ለይቲ።

ደርሆይ ስገመይቲየ፡ ተዘይትሓርደኪ 
ሰበይትየ

ኣሆየ፡ ክንደይ ምፈረኺየ።

ይብሉ ብስሙርን ሰሓብን ዜማ። ኩሉ 
እዚ ደርፍታት ንመዘናግዕን ስራሕ 
ንኽሰልጥን ተባሂሉ’ዩ ዝዝየም። ቀጺሎም 
እንተደኣ ብፍላይ፡ ኣብ ጻህያይ እናደረፉ 
ኣባጅጎ ተስፋ ሂቡ ‘ህዱድድድ’ እናበለ 
ድምጺ እንተደኣ ኣስሚዑን ወፋሮ  
ተሓጒሶም ብወኒ ከም’ዚ ይብሉ። 

ኣጕረምረመ ጐባየ (2)
ኣሆየ፡ ናባኹም ድዩ ስድራየ።
ኣንቲ እንታይ እዩ ልብኺ ዘንድዶ
ዳጉሻ’ዩ ሰቢርለይ ኩዶየ፡ ሰቢርለይ 

ኩዶ።
ሳዕረይየ ሳዕረይ መዓረይ ትዀንኒዶ 

ምሳሕ ድራረይ።
ምጭቋ ሰብ ዘይብለይዶ መሲሉካ
ሰብ ዘይብለይ።  
ዋይ ሰኑይ ዋይ ሰኑየ
ብሰኑይዶ’ሎ ዋዛ.....ድማ ይብሉ።
ብድሕሪዚውን፡ ግራት መታን 

ከይተረደኦም እኲት (ህንኩት) 
ክትብለሎም፡ ብሕምብጢጥ ደርፍታት፡ 
እቶም ሰብኡት ነተን ኣንስቲ ብቀሚሸን 
እናሓዙን እናተዋጠጡን፤ እተን ኣንስቲ 
ድማ፡ ነቶም ሰብኡት ብስረኦምን 
ዳንጋኦምን ሃሰስ እናበላ ብጭርቃናዊ 
ትሕዝቶ ንሓድሕዶም እናተተናኸፉ 
ዝደርፍዎ እዩ። ከም’ዚ ኢሎም ከኣ 
ይደርፉ። 

‘ ኣትንየ ዱባዶ ወሲድክንየ’
ኣይፋልናን ምስ በላ እተን ኣንስቲ፡ 

እቶም ሰብኡት ተቐቢሎም ድማ
‘እስክላ ቀምሽክን’የ 

ኢሎም ብኽዳነንን ሃሰስ እናበሉ፡ ብዋዛን 
ሰሓቕን ዲቕ ዝበለ ድራማዊ ምርኢት 
ይሰርሑ።  ብኸምዚ ከኣ ንንውሕ ዝበለ 
ግዜ፡ ከይሰልከዮም ኣብ ግርሁ ይውዕሉ። 
ብተወሳኺ፡ ንሰን ቀጺለን ከም’ዚ 
ይብላኦም።
ኣብ ገበላዶ ይሓይሽ
ኣብ ሰቐላ....ይብላኦም’ሞ፡ ንሶም ድማ 

ተቐቢሎም፡ ኣብ ሰቐላ’፡ ገበላ’ እናበሉ 
ይምልሱለን። ብኸምዚ ድማ፡ ዝተፈላለየ 
ድራማዊ ደርፍታት ዘለዎ ተግባራት 
ይሕድሙ። ጸሓይ ክትዓርብ ምስ 
ቀረበት ከኣ፡ እቶም ወፋሮ ነቶም ሰብ 
ዋና ግራት ሰብኣይን ሰበይትን ‘ስዶዱና 
ንገዛና’ ብዘስምዕን ዝገልጽን ደርፍታት 
ይደርፍሎም።
ንሶም ጻጸ ሰበይቶም መላጸ
እዶእ ኣይሰዱናንዶ።
ንሶም ካራ 
ሰበይቶም መከራ
እዶእ ኣይሰዱናንዶ።

ኣብርሃም ዘርአ (ወዲ-ሃለቃ) ንሶም ምራን ሰበይቶም ቀራን 
እዶእ ኣይሰዱናንዶ

ንሶም ላማ፡ ሰበይቶም ማሕጐማ
እዶእ ኣይሰዱናንዶ..…

 እናበሉ ከኣ፡ መሬት ኣጋ ዕራርቦ ኰይኑ 
ክመሲ ስለዝጅምር፡ ንስረሖም  ናህሪ 

ይውስኹሉ። ኣብ መወዳእታ ድማ፡ ካብ 
ጻፍ ናብ ጻፍ ብዕማም እናተቐዳደሙ 
ብጭርቃናዊ ደርፊ ይድእሉ። እዚ ማለት 
በቲ ዝሓዝዎ ሳዕሪ ጻህያይ፡ ካብ መስርዕ 
ዕማሞም ዘልሓጥ ኢሉ ንዝተረፈ ሰብ፡ 
ድምጾም ክብ እቢሎም ከም’ዚ ኢሎም 
ብሓባር ይደርፉ።
ዕማመም መን ተረፈ፡ ዕማም  ዙርጣ
 ዙርጣ’ኸ ባዕሉ ይፍለጣ.....
ድማ ይብሉ ደጋጊሞም። ነቲ ዝተረፈ 

ሰብ’ውን፡ በቲ ዝሓዝዎ ጻህያይ ንኸርክቦም 
መቐመጫኡን ዝባኑን ይሃርምዎ። ናይ 
ምወዳእታ ቅድድም ቮላታ ናብ ደረት 
ግራት ስለዝዀነ ንሱ ድማ ‘ሕማቕ 
ወይ ተሪፉ’ ከይበሃል ከርክቦም ናይ 
ሓይለ ልቡ ይጓየ። ግራት ከኣ ንምሸቱ 
ብሓይሊ እዞም ወፋሮ ጃጅያ ሸለው 
ትብል። ብኸም’ዚ ኣገባብ ብፍቕሪን 
ሓድነትትን ዝተጻህየ ገርሁ ድማ፡ ኣብ 
ቀውዒ እንታይ ዓይነት እቶት ከም ዝህብ 
ርዱእ ይኸውን። ሎም-ዘበን ብርኲት 
ምህርቲ ዘለዎ ዓመት ክገብረልና ድማ 
ተስፋ ናይ ኩልና እዩ።

ቁርሲ ሰንበትቁርሲ ሰንበት
መርሃዊ ገብረሚካኤልመርሃዊ ገብረሚካኤል

ቁርሲ ሰንበትቁርሲ ሰንበት
ዓበይቲን ሓደገኛታትን ድልድላት ዓለምናኣብ ዓለም፡ ብዙሓት ካብን ናብን 

ዘሰጋግሩ ዓበይቲን ንኣሽቱን ድልድላት 
ኣለዉ። እዞም ድልድላት እዚኣቶም ኣብ 
ዝተፈላለዩ ኵርናዓት ዓለምና ኣብ ዝርከባ 
ሃገራት ዝተደኮኑ ኮይኖም፡ ብጂኦግራፍያዊ 
ኣቀማምጣኦም፡ ኣቃውማኦም፡ 
ስፍሓቶምን ዓቐኖምን ዝተፈላለዩ እዮም። 
ኣብ ዝተፈላለያ ሃገራት ዝተደኰኑ 
ድልድላት ማእለያ የብሎምን። ድልድላት 
ዓለምና ካብቲ ንሓድሕዶም ዝፈላልዮም 
ረቛሒታት እምበኣር  - ደረጃ ዕብየቶም፡ 
ሓደገኛነቶም፡ ጥንታውነቶምን ቅዲ 
ኣሰራርሓኦምን እዩ። ነፍሲ-ወከፍ ድልድል 
ኣዕኑድ ዘለዎ ኮይኑ ክስራሕ እንከሎ፡ 
ገለ ሒደት ከኣ ካብ ጫፍ ናብ ጫፍ 
ብዘይ ዝኾነ ደገፍ ዝስርሑ ኣይተሳእኑን። 
ንኸምዚኦም ዝኣመሰሉ ዓይነት ድልድላት 
ክትጥቀመሎም ከኣ ብልሓትን ቈራጽነትን 
ወሳኒ ምዃኑ ይንገር። ብሓፈሻ ኣብ 
ዓለም ካብ ዘለዉ ዓበይቲን ሓደገኛታትን 
ተባሂሎም ካብ ዝፍለጡ ድልድላት 

ንገሊኦም ክነቕርበልኩም፦ንገሊኦም ክነቕርበልኩም፦

ሮያል ጆርጅሮያል ጆርጅ
  
እዚ ድልድል’ዚ ኣብ ሕቡራት 

መንግስታት ኣመሪካ - ክፍለ ሃገር 
ጆርጅያ ይርከብ። እዚ ብዕብየቱ ዝጥቀስ 
ድልድል ኣብ ልዕሊ ሩባ ኣርካን ዝተሰርሐ 
ኮይኑ፡ ካብ ጽፍሒ እቲ ሩባ ናይ 955 
ጫማ ብራኸ ዘለዎ እዩ። ብመሰረት 
ኣብቲ ከባቢ በጺሖም ካብ ዝተመልሱ 
ሰባት ዝተረኽበ ሓበሬታ፡ ነዚ ድልድል 
ኣብ እትሳገረሉ እዋን፡ ዝኾነ ሰብ ንታሕቲ 
ቚሊሕ ካብ ምባል ክቚጠብ ከምዘለዎ 
እዮም ዝመኽሩ። ንሳቶም ከምዚ ክብሉ 
ዘተሓሳስቡ ዘለዉ፡ ብቚመት’ቲ ድልድል 
ርእስኻ ክዘረካን ክሳብ ነብስኻ ናብ 
ዘይትቈጻጸረሉ ደረጃ ክትበጽሕን ዝለዓለ 
ተኽእሎ ከምዘሎ ንምዝኽኻር እዮም።

ማሪንቡርክ ማሪንቡርክ 

ድልድል ማሪንቡርክ ኣብ መንጎ ክልተ 
ዓበይቲ ጎቦታት ዝተሰርሐ ብምዃኑ፡ ብዙሕ 
ኣገልግሎት ካብ ዝህቡ ድልድላት ናይ 
ሃገረ ጀርመን ሓደ እዩ። ማሪንቡርክ ኣብ 
1840 ዓ.ም ዝተሰርሐ ድልድል እዩ። በዚ 
መሰረት፡ ሓደ ካብ’ቶም ብጥንታውነቶም 
ዝፍለጡ ዝዓበዩ ድልድላት ዓለምና 
እዩ። እዚ ብኽልተ ጽምዲ ተረርቲ 
ዓንዲ ዝቖመ ድልድል፡ ውሱን ቁጽሪ 
ተኣንገድቲ እንተ ዘይኮይኑ፡ ኣብ ሓደ ግዜ 
ንብዙሓት መኻይን ኣገልግሎት ክህብ 
ኣይክእልን እዩ። ብፍላይ ኣብዚ ግዜ’ዚ 
ምስ ዘለዎ ናይ እርጋን ጸገማት ከምቲ 
ዝድለ ኣገልግሎት ይህብ የለን። ብሰንኪ 
እርጋን ሓደጋ ከየስዕብ ስለ ዝፍራህ 
ድማ’ዩ ምስ’ቶም ዝዓበዩን ሓደገኛታትን 

ተባሂሎም ዝጽውዑ ድልድላት ዓለምና 
ክስራዕ ክኢሉ ዘሎ።

ስቶርስሳንደትስቶርስሳንደት

ስቶርስሳንደት፡ ጥውይዋይ ሓዲድን 
ቊልቁለትን ዘጠቓለለ ድልድል ብምዃኑ፡ 
ብዜጋታት ኖርወይ ብዙሕ ዘይምረጽ 
ድንድል እዩ። እዚ ዝኾነሉ ምኽንያት 
ድማ፡ ኣብቲ ሓባጥ ጎባጥ ዝመልኦ ትሕተ-

ቅርጹ ዘጋጥሙ ሓደጋታት፡ ኵሎም 

መላሲ ኣውያት ንዘይብሉ ሞት ስለ 
ዝቃልዑ እዩ። በዚ ምኽንያት ድማ’ዩ 
ሓደ ካብ’ቶም ሓደገኛታት ድልድል 
ተባሂሉ ክጥቀስ ዝስማዕ። በዚ ድልድል’ዚ 
ሳሕቲ ተጓዒዞም ንዝተኸስተ ስምዒታት 
ዝገለጹ ወገናት ከምዚ ይብሉ፡- “ካብ 
ክትርእዮ ተዓሚትካ ክትወጾ ዝቐልል 
ኮይኑ ይረኣየካ። ካብ ምስ ሰባት ንበይንኻ 
ብስቕታ ተዋሒጥካ ክትወጾ ኢኻ 
ትምነ። እንታይ ምዃኑ ኣይርደኣናን 
እዩ፣ እንተዀነ፡ እቲ ክትዛረቦ ዝሓሰብካ 
ዘይኮነስ፡ እቲ ኣብ ውሽጥኻ ዘይነበረን 
ዘይሓሰብካዮን ቃላት ተተደርዲሮም 
ክወጹ ጥራይ ኢኻ ተስተውዕል። 
ምናልባት ፍርሒ ኣየዛርብን’ዩ ዝብሉ 
ሰባት ክህልዉ ይኽእሉ እዮም። እዚኦም 
ዓይነት ሰባት ግና፡ እቶም ናብዚ ከባቢ 
ፈጺሞም ተዛዊሮም ዘይፈልጡ ጥራይ 
እዮም ክኾኑ ዝኽእሉ።” 
እዚ ድልድል’ዚ ኣብ 1989 ዝተሰርሐ 

ኮይኑ፡ ብቕዲ ኣሰራርሓኡ ምስ’ቶም 
ሓደገኛታት ድልድላት ዓለምና እዩ 
ዝስራዕ።

መልሲ ናይ’ቲ መምህር
ሓደ ተመሃራይ፡ ነቲ ሓንቲ ዓውደ-

ትምህርቲ ጥራይ ከም ዝምህሮ ዝገለጸሉ 
ብሉጽ መምህሩ፡ ኣብ ገጻት መጻሕፍቲ 
ሃሰው ኢሉ ካብ ዝረኸቦ ንትርጉም 
ጽባቐ ዝምልከት ኣርእስቲ ተበጊሱ 
ከምዚ ክብል ሓተቶ፦ “መምህር፡ ሓደ 
ሰብ ኣብ መስርሕ ምንባር እቲ ኣገዳሲ 
ባእታ ዝብሎ ነገር ንኽህልዎ ብዙሕ ከም 
ዝጽዕር ኩልና ንፈልጥ ኢና። እንተዀነ፡ 
እቲ ኣገዳሲ ዝበሃል ነገር እንታይ ክኸውን 
ኣለዎ ትብል? ማለተይ ውሽጣዊዶ ደጋዊ 
ጽባቐ? ኣየናይ ክህልዎ ተመራጺ ኮይኑ 
ይስመዓካ?”
ስቕ ኢሉ ክሰምዕ ዝጸንሐ መምህር፡ 

ቅልጥፍ ኢሉ መልሲ ክህብ ኣይመረጸን። 
እኳ ደኣ ብኣንጻሩ ንሕቶ ናይ’ቲ 
ተመሃራይ ብሕቶ እዩ ክምልሰሉ ፈቲኑ። 
“መልሲ ቅድሚ ምሃበይ እስከ ተመሊሰ 
ኣነ ክሓተካ። ሓንቲ ገዛ ክትገዝእ መደብ 
ኣውጺእካ ኣለኻ ንበል። እቲ ዘለካ 
ትሕዝቶ ገንዘብ’ውን ብልክዕ ንሓንቲ 

ጽብቕቲ ገዛ ዘግዝእ እኹል እዩ። እንተኾነ፡ 
ምችእቲ ገዛዶ ዘይምችእቲ፡ ምውቕቲዶ 
ዋላስ ብዛሕሊ ከትከት እትብል ዑና ገዛ 
ምመረጽካ? ክብል ተወከሶ። 
እቲ ተመሃራይ ከኣ፡ “ካብዘን ኣብ ምርጫ 

ኣእቲኻየን ዘለኻ ገዛውቲ፡ ብልክዕ ነታ 
ደገኣ ጽብቕቲ ውሽጣ ድማ ምውቕቲ 
ገዛ ምሓረኹ” ክብል ብዘይ ነግ-ፈረግ 
መለሰ። ነዚ ዝሰምዐ መምህር ሕቶታቱ 
በዚ ኣየብቀዐን። ነታ ካብቲ ተመሃራይ 
ዝመጸቶ ሕቶ ክምልስ ኣብ ክንዲ ዝፍትን፡ 
ክሳብ’ቲ ተመሃራይ ንሕቶኡ ባዕሉ መልሲ 
ዝረኽበሉ ሕቶታት ደርደረ። 
“ጽቡቕ እምበኣር። ሓደ ከንቱን 

ዘይረብሕን ሰብ ገዛ ገዚኡ ንበል። እቲ ገዛ 
ብስትራተጅያዊ ኣደዃዅናኡ ነዚ ሰብ 
ኣዝዩ እዩ ዘሐጕሶ። እንተኾነ፡ እዚ ሰብ’ዚ 
ክንዮ እቲ ገዛ ካልእ ከግዝእ ዝኽእል 
ጸጋታት ምስ ዘይህልዎ፡ ካብዘን ንምርጫ 
ዘቕረብኩልካ ነየነይተን ምሓረየ ትብል?”
“ብርግጽ ነታ ውሽጣ ጽብቕቲ ገዛ 

ምመረጸ ዝብል 
ርድኢት ኣለኒ” 
ክብል ተመሃረይ 
መለሰ። ድሕሪ’ዚ፡ 
እቲ መምህር፡ 
“ከም ዝመስለኒ 
ጽቡቕ ሓሳብ 
ኢኻ ኣቕሪብካ። 
እ ን ተ ኾ ነ ፡ 
ክንዮ እዞም 
ምርጫታትካ 
ሓደ ኣብ ነፍሲ-

ወከፍ ሕርያኻ ፈጺምካ ዘይተረዳእካዮን 
ዘጥፋእካዮን ነገር ኣሎ። ንሱ ከኣ፡ ካብ 
ጽባቐን ምቹእነትን ነየናዮም ቀዳምነት 
ከም እትህብ እዩ” በሎ። እቲ ተመሃራይ 
ስቕ ኢሉ ክሓስብ ድሕሪ ምጽናሕ፡ 
“ስለዚ ኣበሃህላኻ ውሽጣዊን ደጋዊን 
ጽባቐ ኣገዳስነቶም ማዕረ ዝኸውን፡ ብልክዕ 
ብሓድነት ምስ ዝሓብሩ እዮም። ኣብ 
ምንባር’ውን እንተኾነ ከምኡ ዕዙዝ ተራ 
ክህልዎም ዝኽእል ውህደት ናይ ክልተ 
ዘይራኸቡ ነገራት ክረጋገጽ ኣለዎ ኢኻ 
ትብለኒ ዘለኻ?” ክብል ተገሪሙ ሓተተ።
“ክትብሎ ትኽእል ኢኻ” ዝብል መልሲ 

ጥራይ ዘቕረበ መምህር፡ ብኽምስታ፡ 
“ኣነ ዝብል ዘለኹ ከኣ ሓደ ነገር 
ፍርቁ ክትውንኖ ከለኻ፡ ነቲ ዝተረፈካ 
ሃጓፍ ንምሽፋን፡ ንምሉእነት እቲ ነገር 
ክትጽዕር ኢኻ እትግደድ። ኣብ ከምዚ 
ኵነት፡ ነቲ ዘይብልካ እምበር ነቲ ዘለካ 
ክትስእኖ ፈጺሙ ክረኣየካ ኣይክእልን 
እዩ። ምኽንያቱ፡ ፍርቂ ኩሉ ግዜ ፍርቂ 
እምበር፡ እንታይነት ፍርቂ ብልክዕ 
ክርደኣካ ኣይክእልን እዩ። ፍርቂ ኣገዳስነቱ 
ዝረኣየካ፡ ዋላ ንዕኡ’ውን ክትስእኖ ከለኻ 
እዩ። ስለዚ፡ ነቲ ዘለካ ርኢኻ ምስኣን 
ከምዘሎ ፈሊጥካ ክትጥንቀቕ ይግባእ። 
ብተወሳኺ፡ ነቲ ዘይብልካ ክትረክብ፡ ፈለማ 
ነቲ ዋንነትካ ህላውነቱ ኣረጋግጽን ክብሪ 
ሃቦን” ክብል መለሰሉ። እቲ ተመሃራይ 
ከኣ፡ “ኣብ ህይወት ደጋዊን ውሽጣዊን 
ጽባቐ ኣገደስቲ’ኳ እንተኾኑ፡ ልዕሊ ዅሉ 
ግና በቲ ዘለካ እናኣመስገንካ ምንባር 
ይሓይሽ” ብምባል፡ ንሕቶኡ ውልቃዊ 
መደምደምታ ገበረሉ።

ንልቦና
“ምፍታን ክሳብ ዘየቋረጽካ፡ ፍጹም ከሳራይ ኣይኰንካን።” - ማይክል ዴክታ ማይክል ዴክታ
“እቲ ዘይጋገ ሰብ፡ ዝኾነ ነገር ዘይፈተነ ጥራይ እዩ።” - ኣልበርት ኣንስታይን - ኣልበርት ኣንስታይን
“ትዛረብ እንተ ሃሊኻ፡ ነቲ ቅድሚ ሕጂ ትፈልጦ ዝነበርካ ጥራይ ኢኻ ትደግሞ። 

ትሰምዕ እንተ ሃሊኻ ግን፡ ሓድሽ ነገር ክትመሃር ኢኻ።” - ደላይ ላማ ደላይ ላማ
“ገረብ ክቖርጽ ናይ ሸሞንተ ሰዓታት ዕድል እንተ ዝወሃበኒ፡ ነቲ ሸውዓተ ሰዓታት 

ምሳረይ ኣብ ምብላሕ መሕለፍክዎ ነይረ።” - ኣብርሃም ሊንከን- ኣብርሃም ሊንከን
“ዘይከኣል ነገር ክትጭብጥ እንተ ደሊኻ፡ ዘይሕሰብ ነገር ክትሓስብ ኣለካ።” - ስቴቨን - ስቴቨን 

ኣቲንክሰንኣቲንክሰን
“ተመክሮ እቲ ዝተረረ ዓይነት መምህር እዩ። መጀመርታ ፈተና፡ ብድሕሪ’ዚ ከኣ 

ኣርእስቲ እዩ ዝህበካ።” - ኦስካር ዊልድ- ኦስካር ዊልድ
“ኣብ ናይ መጀመርታ ፈተናኻ ከይትወድቕ ኣይትፍራሕ። ምኽንያቱ፡ ሕሳብ 

(ቍጽሪ) ንባዕሉ ካብ ባዶ እዩ ዝጅምር።” - ዓብዱል ከላም- ዓብዱል ከላም
“ኣእምሮ ሓንሳብ እንተዓዊሩ፡ ኣዒንቲ ምህላወን ትርጉም የብሉን።” - ዘይተፈልጠ- ዘይተፈልጠ
                   
                                    ቤተልሄም ሰመረ ካብ ኣስመራቤተልሄም ሰመረ ካብ ኣስመራ

ሕቶ ስደኲ



ሓዳስ   ኤርትራ

ምልክታምልክታምልክታምልክታ
ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

ውሑስን መኣዛውን መግቢ ንዅሉ፣ ኣብ ኵሉ!

ጋብላዊ ቆፎ፡

- ኣብ ሓጺር እዋን ንዅሉ ህዝቢ ከዕግብ ዝኽእል መዓር ኣብ ምፍራይ ወሳኒ ተራ ዝጻወት ዓይነት ቆፎ’ዩ

- ኣብ ከባቢና ካብ ዝርከቡ ጥረ ነገራት ከም ዒባ፡ ምሩጽ ሓመድ፡ ሻምብቆ፡ ላኻ፡ ወዘተ ብቐሊሉ ይስራሕ

- ካብ ባህርያዊ ነገራት ዝተሰርሐ ብምዃኑ፡ ብኣናህብ ኣዝዩ ፍቱው ዓይነት ቆፎ እዩ

- ኣብ ንጥፈታት ምርባሕ ንህቢ ክሳተፍ ንዝደሊ ዝዀነ ሰብ፡ ኣብ ሓጺር እዋን ዝደለዮ ብዝሒ ቆፎ ሰሪሑ፡ 
ዕስለ ከራብሕን ቀጻልነቱ ከውሕስን የኽእል

- ርቡሕ ምህርቲ መዓር ከተፍሪ የኽእል፡ 
ስለዚ፡ ኵሉ ኣብ ምርባሕ ንህቢ ክነጥፍ ዝደሊ ሰብ፡ ኣብ ከባቢኡ ናብ ዝርከብ ቤት ጽሕፈት ሕርሻ ብምኻድ፡ 
ሓበሬታ ኣገባብ ኣሰራርሓ ናይዚ ቖፎ ክወስድ ይከኣል።

ጋብላዊ ቆፎ ብምስራሕ፡ ኣብ ሓጺር እዋን፡ ምህርቲ መዓር ነውሕስ!

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
ኣባሓኒ፡ ኣብ ኵዕሶ መርበብ ብኽልቲኡ ጾታ ጸብለል ኢላኣባሓኒ፡ ኣብ ኵዕሶ መርበብ ብኽልቲኡ ጾታ ጸብለል ኢላ

ኣብ ኵዕሶ መርበብ ብኸልተኡ ጾታ፡ ኣብ 
ኲዕሶ እግሪ ከኣ ብደቂ ኣንስትዮ ጥራይ 
ዝካየድ ዘሎ ውሽጣዊ ውድድራት ስፖርት 
ክፍልታት ሚኒስትሪ ምክልኻል ትማሊ ቀዳም 
ናይ ቀዳማይ ዙርያ ውድድሩ ዛዚሙ።
 ኣብቲ ዕለት፡ ኣብ ኲዕሶ መርበብ ደቂ 

ኣንስትዮ ካብ ዝጅምር ዘይተዓወተት ሂምቦል፡ 
ብሳቡር 2ብ0 ተሳዒራ ካብ ውድድር ተገሊፋ። 
ሳቡር ነታ ኣብ ሓሙሽተ ጸወታ ከይተሳዕረት 
ውድድራ ዝዛዘመት ኣባሓኒ ተኸቲላ ናብ 
ካልኣይ ዙርያ ሓሊፋ። ዓራግን ሓሊበትን ከኣ 
ኣሰረን ስዒበን። 
 ብዓርቢ’ውን ኣብ ኵዕሶ መርበብ ደቂ 

ተባዕትዮ ከይተሳዕረት ክትጓዓዝ ዝጸንሐት 
ምኵራት ተጻወትቲ ዝሓቘፈት ሂምቦል፡ ምስታ 
ሓንሳብ ጥራይ ዝተዓወተት ሳቡር ገጢማ። 
ክልቲአን ጋንታታት፡ ኣብ ኣርባዕተ እብረ 

2ብ2 ድሕሪ ምውድአን ናብ ሓምሸይትን 
መፈላለይትን እምሪሐን። ሳቡር 16ብ14 
ተዓዊታ ብድምር 3ብ2 ተዓዊታ ራብዓይ 
ደረጃ ዓቂባ። ኣባሓኒ ድማ፡ ብዓወት ናይ ሳቡር 
ተሓጊዛ ብመሰረት ዝኣከበቶ ነጥቢ ቀዳመይቲ 
ኮይና ዛዚማ። ብመሰረት ዝተረኽበ ውጽኢትን 
ነጥብን ኣሰር ኣባሓኒ ዝሰዓባ ክለባት ሂምቦል፡ 
ሓሊበት፡ ሳቡር፡ ዓራግ፡ ዒታሮ እየን። 
ኣብ ካምቦ ቺቸሮ ዝተኻየደ ግጥማት ኲዕሶ 

እግሪ ከኣ፡ ኣብ ነፍስ ወከፍ ጸወታ ሸቶ ካብ 
ምምዝጋብ ዘየዕረፈት ኣጥቃዒት ሳቡር ሩታ 
ሙሴ ክልተ ሸቶታት ኣብ ዘመዝገበትሉ ጸወታ 
ጋንታኣ ሳቡር ንሂምቦል 3ብ0 ስዒራታ። ብ11 
ነጥቢ ድማ ቀዳማይ ዙርያ ዛዚማቶ። ሳቡር፡ 
ሓሊበት፡ ዓራግ፡ ዒታሮ ናብ ዝቕጽል ናይ 
ኣውዲኻ ምሕላፍ ግጥማት ክሓልፋ እንከለዋ፡ 
ሂምቦልን ኣባሓኒን ካብ ውድድር ተኣልየን።

ኣብ ቀዳማይ ዙርያ ከይተሳዕረት ዝዛዘመት ኣባሓኒኣብ ቀዳማይ ዙርያ ከይተሳዕረት ዝዛዘመት ኣባሓኒ

ማን ሲቲ - ኣርሰናልማን ሲቲ - ኣርሰናል
ሓደ ካብ ዝዓበዩን ልዑል ቈላሕታ ዝረኽቡን 

ጸወታታት ፕሪመር ሊግ ዝኾነ ግጥም ማን ሲቲን 
ኣርሰናልን፡ ሎሚ ኣብ ሜዳ ሲቲ ክሰላሰል እዩ።
  ኣብ ዝሓለፉ ክልተ ዓመታት ሻምፕዮንስ 

ንምዃን ሰሓቢ ተወዳዳርነት ዘርኣያን ሎሚ 
ዓመት’ውን ቀንዲ መወዳድርቲ ክኾና ዝግመታን 
ሲቲን ኣርሰናልን፡ ኣብ ማእከላይ ሰሙን ኣብ 
ኣንጻር ኢጣልያውያን ክለባት ኣብ ሻምፕዮንስ 
ሊግ ብተመሳሳሊ 0ብ0 ተፈላልየን እየን - ሎሚ 
ክራኸባ። 
  ኣብ ሜዳኣ ንኢንተር ሚላን ክትረትዓ 

ዝተጸገመትን ድኹም ብቕዓት ዘርኣየትን ሲቲ፡ 
ኣብ ፕሪመር ሊግ ዛጊት እታ እንኮ ናይ ሚእቲ 
ሚእታዊት ዓወት ዘለዋ ጋንታ እያ። ኣብዛ ጸወታ 
እንተተዓዊታ ከኣ፡ ኣብ ሓሙሽተ ዝተፈላለዩ 
ወቕቲ ስፖርት ንቐዳሞተ ሓሙሽተ ግጥማት 
ክትዕወተሎም ዝኸኣለት ፋልመይቲ ክለብ 
ክትከውን እያ። ነዛ ናይ ዝሓለፉ ክልተ ዓመታት 
መወዳድርታ ዝኾነት ክለብ (ኣርሰናል) ከኣ፡ 
ብኣጋኡ ብሓሙሽተ ነጥቢ ክትበልጻ እያ። እዛ 
ጋንታ፡ እቲ ልሙድ፡ ዓብላሊን ደሃሊን ጸወታኣ 
ተጠቒማ፡ ዓሚ ኣብዛ ሜዳ ዝሰኣነቶ ዓወት 
ክትረኽቦ ልዑል ትጽቢት ደገፍታ ኣሎ።    
  ድሕሪ 24 ሰዓታት ጸወታ ናይ ማን ሲቲ 

ምስ ኣትላንታ ማዕረ ተፈላልያ ዝተመልሰት 
ኣርሰናል’ውን፡ ሎሚ ትሕተቶ እንተሃልዩ፡ ዝሓለፈ 
ወቕቲ ኣንጻር እዛ ጋንታ ዘርኣየቶ ብሉጽ ብቕዓት 
እዩ። ኣብ ሜዳ (ኢማራትስ) ንሲቲ 1ብ0 ዝሰዓረታ 
ኣርሰናል፡ ኣብዚ ሜዳ ከኣ፡ 0ብ0 እያ ተፈላልያ 
ነይራ። 
  መብዛሕትአን ብሲቲ ዝሰዓራ ጋንታታት፡   መብዛሕትአን ብሲቲ ዝሰዓራ ጋንታታት፡ 

ቀንዲ መስዓሪን ምኽንያት፡ ኩነተ-ኣእምሮአን 
ንዓወት ዘይኰነ ማዕረ እኹል ኢለን ስለዝኣምናን 
ማዕረ ክፋነዋ ስለዝሰርሓን እዩ - ይብሉ ተንተንቲ 
ስፖርት። ኣርሰናል፡ ሲቲ ብእተርእዮ ዓብላልነት 
ከይተዳህለት ናይ ዓሚ ተወዳዳርነታ ሒዛ 
እንተቐሪባን ክንዮ ማዕረ ናይ ዓወት ኩነት-ኣእምሮ 
እንተሃኒጻን ግና፡ ካብዚ ካብ ዘይትደፍሮ ልዕሊ 
ትሽዓተ ዓመታት ዘቑጸረት ስታድዩም ኢትሓድ፡ 
ርእሳ ኣቕኒዓ ክትወጽእ ዘይትኽእለሉ ኩነታት 
የለን። ኣርሰናል፡ ንሲቲ ኣብ’ዚ ሜዳ ኣብ 18 ጥሪ 
2015 – 2ብ0 ምስ ሰዓረታ እያ። ኣብ ትሽዓት 

ናይ ሊግ ጸወታአን፡ ሲቲ ሸውዓተ 
ግዜ ዓወት ክትዕወት እንከላ፡ ክልተ 
ግዜ ማዕረ ወጺአን። 
ህሉው ኩነታት ተጻወትቲህሉው ኩነታት ተጻወትቲ
  ሲቲ  ሲቲ
  ኣብ ኣህጉራዊ ግጥማት 

መጉዳእቲ ሒዛ ንዝተመልሳ ናታን 
ኣከ ኣይክትጥቐመሉን እያ፣ ኦስካር 
ቦብ’ውን፡ ኣገልግሎት ኣልቦ እዩ። 

ዝሓለፈ ሰሙን ተቐይሩ ኣትዩ፡ ቀዳመይቲ ናይ 
ፕሪመር ሊግ ጸወታ እዛ ወቕቲ ዘካየደ ሮድሪ 
ግና፡ ካብ ፈለማ ክስለፍ ትጽቢት ይግበር። እንተ 
መትኒ እዛ ጋንታ ዝኾነ ደ ብሩይነ፡ ኣብ ልምምድ 
እንተሒሽዎ ክረአን ክስለፍን ትኽእሎ ኣሎ - 
ብመሰረት ዓላሚኡ ፐፕ ጓርድዮላ። እንተኾነ፡ 
እዚ ኩነታት ከጋጥም ብዝወሓደ ሚእታዊት እዩ። 
ኣርሰናልኣርሰናል
  ንዝበልሐ ተጻዋታያ ማርቲን ኦደጋርድ ንነዊሕ 

ግዜ ከይትኸስሮ ሰጊኣ ዘላ ኣርሰናል፡ ዳክላን ራይስ 
ካብ መቕጻዕቲ ተመሊሱላ ብምህላዉ ጽቡቕ ዜና 
ኮይንላ ኣሎ። መስመር ምክፍፋል ኣብ ምጕልባት 
ልዑል ተራ ክጻወት’ውን ይግመት። ናይ ጸጋም 
ተኸላኻሊ ካላፊዮሪ’ውን፡ ድልዉ እዩ። ብሓፈሻ፡ 
ክልተ ዝለዓሉ ፈጠርቲ ዕድላት እዘን ጋንታታት 
ደ ብሩይነን ኦደጋርድን ብዘይብሉ ጸወታ፡ ዋሕዲ 
ናይ ዕድላት ከይረኣዮ ይኽእል እዩ። 
  ወሰንቲ ጥምጥምወሰንቲ ጥምጥም
  ሃላንድ ኣንጻር ሳሊባ  ሃላንድ ኣንጻር ሳሊባ
  ዓርሞሽሽ ኣጥቃዓይ ማን ሲቲ ኤርሊንግ 

ሃላንድ፡ ኣንጻር ሓደ ካብ ዝበለጹ ናይ ማእከል 

ተኸላኸልቲ ፕሪመር ሊግ ዝኾነ ዊልያም ሳሊባ 
ዝፈጠጠሉ ርኽብ፡ ሓደ ካብቲ ቈላሕታ ዝረኸበ 
ጥምጥም ናይዛ ጸወታ እዩ።
  ሳሊባን መላፍንቱ ጋብሪኤል ማጋልሃስን፡ 

ዝሓለፈ ዓመት ንሃላንድ ኣብ ክልተኡ ናይ ሊግ 
(ኣብ ፈለማ እታ ወቕቲ’ውን ኣብ ኮሙኒቲ 
ሺድል ሸቶ ኣየመዝገበን) ርክቦም ሓንቲ ፈተነ 
እኳ ከይገበረ ክወጽእ ሕርሕራይ ገይሮም ሒዘሞ 
እዮም። ኣብዛ ጸወት ከኣ፡ ዛጊት ኣብ ኣርባዕተ 
ግጥማት ትሽዓተ ሸቶታት ኣመዝጊቡ ንዘሎ ሃላንድ 
ደው ከብልዎ ዲዮም፣ ወላስ ሃላንድ ንተኸታታሊ 
ሓሙሸይቲ ጸወታ ሸቶ ከመዝግብ፣ ሓደ ካብቲ 
ኣርእስቲ እዛ ጸወታ እዩ።
   ሮድሪ ኣንጻር ራይስ ሮድሪ ኣንጻር ራይስ
  ናብዚ እዋን ዝበለጸ እናኸፋፈለ ዝኸላኸል 

(ኣሳሪ ኣከፋፋሊ) ዓለም ዝኾነ ሮድሪ፡ ዝሓለፈ 
ወቅቲ ምስ ክለቡን ሃገሩን ዘህለኾ ጸዓት ንኽትኽኦ 
ተባሂሉ ንኣስታት ክልተ ኣዋርሕ ኣዕሪፉ 
ጸኒሑ። ቀዳመይቲ ጸወታኡ ዝሓለፈ ቀዳም 
እዩ ንብረንትፎርድ 2ብ1 ኣብ ዝሰዓርሉ ግጥም 
ተቐይሩ ኣትዩ ኣካይድዋ። ኣብዛ ወሳኒት ጸወታ 
ካብ ፈለማ ብምስላፍ፡ ኣብ ህንጸት ጸወታ ብዘለዎ 
ተራ ተጠቒሙ ማእከል ሜዳ ኣብ ምቑጽጻር፡ 
ከምኡ’ውን ናይ ምኽልኻል ክእለቱ ተጠቒሙ 
መጥቃዕቲ ኣርሰናል ኣብ ምብርዓን ልዑል ተራ 
ክህልዉ ይግመት። 
  ብወገን ኣርሰናል ኣብ ጸወታ ኣንጻር 

ብራይቶን በደል ብምግባሩ ብኽልተ ብጫ 
ካርድ ዝተባረር ራይስ፡ ሓደ ካብቶም ናብዚ እዋን 
ዝበለጹ እናኸፋፋሉ ዝኸላኸሉ ተጻወትቲ ምዃኑ 
ኣየማትእን። ድሕሪ ናይ ሓንቲ ጸወታ ብኹራት 
ሎሚ ተመሊሱ ክገብሮ ዘለዋ እንተሃልዩ ከኣ፡ 
ዓብላልነት መስመር ምኽፍፋል ጋንታኡ ምውሓስ 
እዩ። ኵዕሶ ኣብ ምምንጣል፡ ልኽዕነተን ዝሓለዋ 
ኳዓሳሱ ኣብ ምቕባል (ፓስ) ልዑል ዓቕሚ ዘለዎ 
ራይስ፡ ማዕረ ሮድሪ ክጽዋዕ እንተኾይኑ ከኣ፡ 
ኣበርኽቶኡ ልዕሊ’ቲ እስጳኛዊ ከበርኾን ንኣርሰናል 
ጽምኢ ዓበይቲ ጽውኣትን ኣብ ምምጻእ ክሕግዛን 
ኣለዎ - ካብዛ ወሳኒት ጸወታ ብምፍላም።
  እዛ ጸወታ ኣብ ኩሉ ውድድር መበል 212 

ግጥመን እያ። ኣርሰናል፡ 99 ዓወት፣ ሲቲ 65 
ዓወት፣ 47 ማዕረ። ኣርሰናል፡ ኣብ ታሪኻ ዝበዝሐ 
ዓወት ኣብ ልዕሊ ንኤቨርተን እያ ኣመዝጊባ 100 
ግዜ። ሎሚ ተዓዊታ ተመሳሳሊ ብዝሒ ትበጽሕ 
ዶ?

መደብ ጸወታመደብ ጸወታ
ሎሚሎሚ

* መዳለዊ ንዙር ዞባ ማእከል፡ ቅድድም 
ብሽኽለታ ኣብ ከባቢ ኢንሹራንስ ካብ ሰዓት 

7፡00 ቅ.ቀ ክፍልም እዩ።
* ኵዕሶ ሰኪዔት፡ ኣብ ሜዳ ቦቾፊልያ ኣብ 
ሰዓታት ቅድሚ ቀትሪ ናይ መዛዘሚ ጸወታ 

ክሰላሰል እዩ።
ፕሪመር ሊግፕሪመር ሊግ

ብራይቶን - ኖቲንግሃም 4፡00 ድ.ቀ
ማን ሲቲ - ኣርሰናል 6፡30 ምሸት

ላ’ሊጋላ’ሊጋ
ቪያሪያል - ባርሴሎና 7፡30 ምሸት

ራዮ ቫየካኖ - ኣትለቲኮ ማድሪድ 10፡00 
ምሸት
ሰሪ’ኣሰሪ’ኣ

ሮማ - ኡዲነዘ 7፡00 ምሸት
ኢንተር ሚላን - ኤሲ ሚላን 9፡45 ምሸት

ቸልሲ፡ ኣተኣማማኒ ዓወት ኣመዝጊባቸልሲ፡ ኣተኣማማኒ ዓወት ኣመዝጊባ
ሊቨርፑል፡ ናብ ሊቨርፑል፡ ናብ ሓዲድሓዲድ ዓወት ተመሊሳ ዓወት ተመሊሳ

ቸልሲ፡ ትማሊ ካብ ከተማኣ ለንደን 
ከይወጸት ምስ ዌስት ሃም ገጢማ፡ 
ብዘተኣማምን ውጽኢት ሰለስተ ነጥቢ 
ወሲዳ።
  ቸልሲ፡ ካብ ናጻ ቅላዕ ቅልጥፍቲ 

ኵዕሶ ብምብጋስ፡ ኣብ ራብዐይቲ ደቒቕ 

መሪሕነት ሒዛ። ኒኮላስ ጃክሰን፡ ካብ ሳንቾ 
ብጸጋማይ ክንፊ ንዝመለቘትሉ ኵዕሶ 
ብውሽጢ ኣእጋር ሓላዊ ልዳት ኢድሶን 
ኣልቫረዝ ኣሕሊፉ እዩ ኣመዝጊቡዋ። 
ተጻወትቲ ቸልሲ፡ ብዝቀባበልወን ዝነበሩ 
ኳዓሳሱ ንመስመር ምክልኻል ዌስት ሃም 
ብቐሊሉ ክበስዑ ክኢሎም። ኣብ መበል 18 
ደቒቕ’ውን፡ ካይሴዶ መስመር ምኽልካል 
ጨዲዱ ካብ ፍርቂ ሜዳ ንጃክሰን ዘቐበሎ 
ኵዕሶ፡ እቲ ሰኔጋላዊ ንዕኡን ንጋንታኡን 
ካልአይቲ ሸቶ ኣመዝጊቡ። 
  ውጽኢታዊት ኮይና ዝወዓለት ቸልሲ፡ 

ድሕሪ ክልተ ደቓይቕ ናይ ካልአይ’ውን፡ 
ካብ መልሲ መጥቃዕቲ ብመገዲ ኮል 
ፓልመር ሸቶ ወሲኻ፣ 3ብ0 ከኣ ተዓዊታ። 
ክልተ ሸቶን ሓንቲ ቀረብን ዝገበረ ጃክሰን፡ 
ብሉጽ ተጻዋታይ ናይዛ ግጥም ተባሂሉ።
  ኣሰልጣኒ እዛ ጋንታ ኢንዞ ማረስካ፡ 

ድሕሪ’ዚ ዓወት ኣብ ዝሃቦ ጋዜጣዊ መግለጺ፡ 
“ከምዝመስለኒ ኣብ ቅኑዕ መገዲ ኣለና። ኣብ 
ጽቡቕ ኩነታት ስለዘለና፡ ኩሉ ግርም ዘሎ 
ይመስል ኣሎ፣ እንተኾነ ኣጸቢቕና ክንጽዕር 
ኣለና። እቲ ዝያዳ ኣገዳሲ ከኣ፡ ተጻወትና 
ብኸመይ ብሓባር ይሰርሑ እዩ።” ክብል፡ 
ገና ዝተርፎ ብዙሕ ምዃኑ ገሊጹ።
  “ክንመሓየሽ ኣለና” ዝበለ ሓዲሽ ዓላሚ 

ዌስት ሃም ጁለን ፖፕተጉ ብወገኑ፡ ንሳልሳይ 
ተኸታታሊ ግዜኡ ኣብ ሜዳኡ ዝሰዓር ዘሎ። 
በዚ ከኣ፡ ዌስት ሃም፡ ኣብ ናይ 129 ዓመታት 
ጉዕዞኣ፡ ንፈለማ ግዜ ብተኸታታሊ ሰለስተ 

ግዜ ተሳዒራ፤ ሕማቕ ታሪኽ ኣጽሒፋ ዘላ።
  ብዘይካ’ዚ፡ ዝሓለፈ ሰሙን ኣብ ሜዳኣ 

ብኖቲንግሃም ዝተረትዐት ሊቨርፑል፡ ትማሊ 
ንቦርንማውዝ ዓዲማ ብገፊሕ 3ብ0 ተዓዊታ። 
ላቲን ኣመሪካውያን ተጻወትቲ ሉዊስ ዲያዝ 
ክልተ፡ ዳርዊን ኑነዝ ሓንቲ ቅድሚ ዕረፍቲ 

ንመዐወትቲ ሸቶታት ኣመዝጊቦመን። 
ዲያዝ፡ ብሓሙሽተ ሸቶታት ካልኣይ ዝለዓለ 
ኣመዝጋቢ ኮይኑ። ንፈለማ ግዜ ካብ ፈለማ 
ዝተሰለፈ ዲያዝ ግና፡ ቀዳመይቲ ሸቶኡ 
እያ።  
  ብመንጽሩ፡ ንፉልሃም ብምስዓር 

ቀዳመይቲ ናይ ምዃን ዕድል ዝንበራ 
ኒውካስል፡ 3ብ1 ተረቲዓ፣ ፋልማይ ስዕረት 
ድማ ኣመዝጊባ።



ሓዳስ   ኤርትራ

 ተረኛ ፋርማሲ ተረኛ ፋርማሲ ጎደና ቁ.ስልኪ 
ጎደና ዶጎል 171-65 ከባቢ ኣልፈርማዮ ጥቓ እንዳ ኦርሲ ጋራጅ

ጎደና ሓርነት ቁ.158፡  ፊት ሲነማ ኢምፔሮ
መጨረሽታ ፌርማታ ኣውቶቡስ ዓዲ ኣቤቶ

127188
121480
07114040

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ፋርማሲ  ካተድራል
ፋርማሲ ኢምፔሮ

ቤት መሸጣ መድሃኒት ዓዲ ኣቤቶ

ዳህሳስን ምርምርንዳህሳስን ምርምርን
  ዮርዳኖስ ጸጋይ    ዮርዳኖስ ጸጋይ  

ዳህሳስን ምርምርንዳህሳስን ምርምርን
22 መስከረም 2024 - ገጽ 8መበል 34 ዓመት ቁ.19

abur Printing Services

ገላዕታ በለስ፡ ኣብ ምስራሕ ኣልባሳት ይውዕልኣብ ሃገረ ሜክሲኮ ዝርከቡ 
ተመራመርቲ፡ ገላዕታ በለስ (ገልዲ) 
ተጠቒሞም መስርሒ ክዳን፡ ቦርሳ፡ 
ሳእንን ካልእን ክውዕል ዝኽእል 
ቈርበት-መሰል ንጥረ ነገር ከምዝሰርሑ 
ተሓቢሩ።
በለስ ንደርቂ ክጻወር ዝኽእል፡ 

ንኽበቍል ውሑድ ማይ ዝጠልብ፡ 
ዝኾነ ክንክንን ጸረ-ባልዕን ዘየድልዮ 
ዓይነት ተኽሊ እዩ። በለስ ብዝሒ ካርቦን-
ዳይኦክሳይድ ክሕዝ ስለዝኽእል፡ ኣብ 
ምውሓድ ዓለማዊ ዋዒ ተራ ከምዘለዎ፡ 
ክኢላታት ስነ-ክሊማ ይገልጹ። 

እዞም ተመራመርቲ፡ መጀመርያ ነቲ 
ዝጎበዘ ገላዕታ በለስ ኣጽርዮምን ጀፊዖምን 
ኣብ ጸሓይ ኣንቂጾሞ። ብድሕሪኡ፡ ነቲ 
ካብ ዝነቐጸ ገላዕታ ዝረኸብዎ ጽሕጊ 
ናብ ፈሳሲ ብምልዋጥ፡ ንዝተፈላለየ 
ዓይነት ክዳን፡ ሳእንን ቦርሳን መስርሒ 
ዘገልግል፡ ተሪር፡ ተዓጻጻፊ፡ ተመጣጢ 
ነገር ክምስርሑ ከምዝኸኣሉ ገሊጾም። 
ካብ ነፍሲ-ወከፍ ሰለስተ ኪሎ-ግራም 
ገላዕታ በለስ ከኣ፡ ሓደ ትርብዒት 
ሜትሮ መስርሒ ኣልባሳት ከምዝፈሪ 

ሓቢሮም ኣለዉ። 
ነዚ ንምስራሕ፡ ብርሃን ጸሓይን 

ባህርያዊ ሕብርን ጥራይ ስለዘድሊ፡ 
ኣብ ብከላ ኣከባቢ ዝኾነ ኣሉታዊ 
ሳዕቤን ከምዘይብሉ፡ ሰራሕቱ ይገልጹ። 
እዚ ሓዲሽ ዓይነት ንጥረ ነገር፡ ቀልጢፉ 
ክረስሕ ዘይክእልን ካብ ጥቕሚ 
ወጻኢ ምስ ዝኸውን ከኣ ቀልጢፉ 
ስለዝምሽምሽን፡ ከም ኣማራጺ እቲ ካብ 
ቈርበት እንስሳታት ክስራሕ ዝጸንሐ 
ኣልባሳት ኮይኑ፡ ኣብ ጥቕሚ ክውዕል 

ከምዝግባእ ሰራሕቱ ኣብ መወዳእታ 
ኣመልኪቶም።

ሰሓቕ ኣብ ምፍዋስ ‘ሕማም ምድራቕ ዓይኒ’ ኣድማዕነት ከምዘለዎ ተገሊጹ
ኣብ ቻይና ኣብ ዝተኻየደ መጽናዕታዊ 

ፈተነ፡ ሰሓቕ ኣብ ምምሕያሽ ምልክታት 
ሕማም ምድራቕ ዓይኒ (Dry eye dise-
easee) ኣድማዕነት ከምዘለዎ ተሓቢሩ። 
ሕማም ምድራቕ ዓይኒ፡ ስሓን፡ 

ምቕያሕን ምቑጣዕን ዝኣመሰሉ 
ምልክታት ዘለዎ ሕዱር ጸገም ዓይኒ እዩ። 

ኣብ’ዚ ሕጂ እዋን 360 ሚልዮን ሰባት፡ 
በዚ ጸገም ዓይኒ ተጠቒዖም ይርከቡ። 
ሰሓቕ ኣብ ምጉዳል ወጥሪ ኣእምሮ፡ 

ሕዱር ቃንዛ፡ ከምኡ’ውን ኣብ ምብርታዕ 
ስርዓተ ተጻዋርነት ኣድማዕነት ከምዘለዎ 
ይግለጽ። ብዘይካ’ዚ፡ ሰሓቕ ከም ሓደ ካብ 
ኣገባባት ፍወሳ ጸገም ኣእምሮ፡ ሕማም 

መንሽሮን ሕማም ሽኮርን ኮይኑ ከገልግል 
ከምዝኽእል ብክኢላታት ይሕበር። 
እዚ መጽናዕቲ ኣብ ከባቢ 300 እዚ 

ጸገም ዓይኒ ዘለዎም ሰባት እዩ ተኻይዱ። 
ኣብ’ቲ ዝተረኽበ ውጽኢት ከኣ፡ እቶም 
ዝስሕቁ ዝነበሩ ተሳተፍቲ፡ ልክዕ ከም’ቶም 
መድሃኒት ሕማም ምድራቕ ዓይኒ ኣብ 

ዓይኖም ዘንጥቡ ዝነበሩ ተሳተፍቲ፡ 
እቲ ዝነበሮም ምልክታት ክመሓየሽ 

ከምዝኸኣለ ተሓቢሩ። ብተወሳኺ፡ እቶም 
ሰሓቕ ዘዘውትሩ ዝነበሩ ተሳተፍቲ፡ ኣብ 

ሓፈሻዊ ጥዕና ኣዒንቶምን 
ኣእምሮኦምን እወታዊ ለውጢ 
ከምዝተራእየ ተገሊጹ።  
ኣካየድቲ እቲ መጽናዕቲ 

ኣብ መወዳእታ፡ ሰሓቕ ሓደ 
ካብ’ቶም ኣብ ገዛ ኮይንካ 
ከተካይዶም ዝክኣሉ ዋጋ 
ዘይክፈሎም፡ ብዙሕ ጥዕናዊ 
ረብሓ ዝርከቦም ኣገባባት 
ፍወሳ ሕማም ምድራቕ 
ዓይኒ ምዃኑ ብምንጻር፡ ሰባት 
ከዘውትርዎ መኺሮም።

ሻሂ ወይ ቡን ምስታይ፡ ንጥዕና 
ልቢ ጠቓሚ ምዃኑ ተሓቢሩ

ብቻይናውያንን ሽወደናውያንን 
ተመራመርቲ ኣብ ዝተኻየደ መጽናዕቲ፡ 
መዓልታዊ ቡን ወይ ሻሂ ምስታይ፡ 
ንጥዕና ልቢ ጽቡቕ ከምዝኾነ ተሓቢሩ።
እዚ ኣብ 300 ሽሕ ዝበጽሑ 

ወለንተኛታት ን11 ዓመታት ዝተሰላሰለ 
መጽናዕቲ፡ ትሕዝቶ ካፈይን ዘለዎም 
ዓይነታት መስተ ምስታይ፡ ምስ ምትሓት 
ተኽእሎ ምምዕባል 
ዝተፈላለዩ ጸገማት 
ልቢ ማለት ወቕዒ፡ 
ጸቕጢ ደም፡ ሕማም 
ሽኮርን ሕማም ልብን 
ከምዝተሓሓዝ እዩ 
ክፍለጥ ተኻኢሉ 
ዘሎ። መዓልታዊ 
ክሳብ ሰለስተ ኩባያ 
ቡን፡ ወይ ከኣ ክሳብ 
ሓሙሽተ ኩባያ ሻሂ 
ዝሰትዩ ሰባት፡ በዞም 
ዝተጠቕሱ ጸገማት ልቢ ክጥቅዑ ዘለዎም 
ተኽእሎ፡ ብ40 ሚእታዊት ዝጎደለ 
ምዃኑ፡ እቶም ተመራመርቲ ሓቢሮም 
ኣለዉ። ዝተፈላለዩ ሕማማት ካብ ዘለዎም 
ሰባት፡ እቶም ምሉእ ጥዕና ዘለዎም፡ ካብ 
ሻሂን ቡንን ዝያዳ ጥዕናዊ ረብሓ ክረኽቡ 
ከምዝኽእሉ ድማ ወሲኾም ኣነጺሮም። 
ኣቐዲሙ ኣብ ዝተኻየደ መጽናዕቲ፡ ቡን 

ምስታይ ምስ ምህላው ዝተመሓየሸ ጥዕና 
ልብን መትንን ከምዝተሓሓዝ እዩ ክሕበር 
ጸኒሑ። ኣብ’ዚ ናይ ሕጂ መጽናዕቲ ከኣ፡ 
ቡን ወይ ሻሂ ዝሰትዩ ሰባት፡ ካብ’ቶም 
ጠቕሊሎም ዘይሰትዩ፡ ዝሓሸ ጥዕና ልቢ 

ከምዘለዎም ተሓቢሩ። ኣብ’ዞም ትሕዝቶ 
ካፈይን ዘለዎም መስተ ዘዘውትሩ ሰባት 
ኣብ ዝተኻየደ ናይ ደም መርመራ 
ከኣ፡ ኣብ ደሞም ዝርከብ ዓቐን ሽኮር 
ብግቡእ ክቆጻጸርዎ ከለዉ፡ ትሑት ዓቐን 
ኮለስትሮል ከምዘለዎም እውን ክፍለጥ 
ተኻኢሉ ኣሎ። 
እቶም ተመራመርቲ፡ ኣብ መዓልቲ 

ሰለስተ ኩባያ ቡን ምስታይ፡ ምስ ምትሓት 
ተኽእሎ ምምዕባል ሕማም ካልኣይ 
ዓይነት ሽኮርን ጸገም ልብን ከምዝተሓሓዝ 
ጠቒሶም ኣለዉ። ወሲኾም፡ ዕለታዊ 
ሓሙሽተ ኩባያ ሻሂ ምስታይ ከኣ፡ 
ሕማም ካልኣይ ዓይነት ሽኮር ናብ ጸገም 
ልብን ወቕዕን ክምዕብል ዘሎ ተኽእሎ 
ከምዘጕድሎ ገሊጾም። 
ኣብ መወዳእታ፡ ኣብ’ዚ ኣርእስቲ ስፍሕ 

ዝበለ መጽናዕቲ ምክያድ ኣድላዪ ምዃኑ 
ድሕሪ ምጥቃስ፡ ብሰንኪ ጥዕናኦም ካፈይን 
ክወስዱ ዘይብሎም ሰባት ግን ቡን ወይ 
ሻሂ ክሰትዩ ከምዘይብሎም ኣዘኻኺሮም።

ቅራፍ ባናና፡ ልዑል ማዕድናዊ ትሕዝቶ ይርከቦ
ቅራፍ ባናና ኣንቂጽካን ጥሒንካን 

ዝርከብ ሓርጭ፡ ልዑል ማዕድናዊ 
ትሕዝቶ ከምዝርከቦ፡ ኣብ ሓደ ሓዲሽ 
መጽናዕታዊ ጽሑፍ ተሓቢሩ።
ኣካየድቲ እቲ መጽናዕቲ፡ ቅራፍ ባናና 

ኣጽሪኻ፡ ኣንቂጽካ ብምጥሓን፡ ናብ ሓርጭ 
ክልወጥ ከምዝከኣል ሓቢሮም ኣለዉ። 
እዚ ብዘለዎ ጣዕሚ ካብ ፍርያት ስርናይ 
ዝበለጸ ኮይኑ ተረኺቡ ዘሎ ሓርጭ፡ 
ንኽብላዕ ውሑስ ምዃኑ 
እዩ ብክኢላታት 

መግቢ ዝግለጽ ዘሎ። ትሕዝቶ ጽሕጊ፡ 
ማግነዝዩምን ፖታሽዩምን ከምዘለዎ 
ዝግለጽ ዘሎ ቅራፍ ባናና፡ ሕማም መንሽሮ 
ክከላኸል ዝኽእል ባእታ ጸረ-ምራተ 
ከምዝውንን ከኣ ተሓቢሩ ኣሎ።
ኣብ’ዚ መጽናዕታዊ ጽሑፍ፡ በዚ ቅራፍ 

ዝተሰርሐ ብሽኮቲ ኣዝዩ ተሪርን ሓመዳዊ 
ሕብርን ዘለዎ ከምዝኸውን ብምጥቃስ፡ 
ክትጥቀመሉ ከለኻ ምስ ካልእ ዓይነት 
ሓርጭ ሓዊስካ ምስንካት፡ ነቲ ዝተሰንከተ 
መግቢ ዝያዳ ሸውሃት ከምዝኸፍት 

ተገሊጹ ኣሎ። ብዘይካ’ዚ፡ ሓርጭ 
ቅራፍ ባናና፡ ባእታታት ጸረ-

ምራተን ጸረ-ታህዋስያንን 
ስለዝውንን፡ ካብ’ዚ 
ሓርጭ ዝተሰርሐ ብሽኮቲ 

ኮነ ሕብስቲ ከይተበላሸወ 
ነዊሕ ከምዝጸንሕ ተሓቢሩ። 

እዚ ንምስራሕ ባኒ፡ ሕብስቲ፡ ፓስታ 
ክውዕል ዝኽእል ሓርጭ፡ ከም ባህርያዊ 
ሕብሪ ዝተፈላለዩ መግብታት ኮይኑ 
ከገልግል ከምዝኽእል እዩ ዝግለጽ ዘሎ። 
ኣብ 2016 ንቕራፍ ባናና ኣመልኪቱ ኣብ 
ዝተኻየደ መጽናዕቲ፡ ሕብስቲ ንምስንካት 
ኣብ እተብኵዓሉ ግዜ፡ ካብ ጠቕላላ 
ሓርጭ ነቲ 10 ሚእታዊት ብሓርጭ 
ቅራፍ ባናና ምስ ትትክኦ፡ ንትሕዝቶ እቲ 
ሕብስቲ ብፕሮቲን፡ ካርቦሃይድረይትን 
ስብሕን ከምዘሀብትሞ ተፈሊጡ።
ካብ ጠቕላላ ክብደት ባናና እቲ 40 

ሚእታዊት ቅራፍ እዩ። ነዚ ቅራፍ 
ናብ ሓርጭ ምልዋጥ ከኣ ብዘይካ’ቲ 
ንተመገብቱ ዝህቦ ማዕድናዊ ትሕዝቶ፡ 
ኣብ ምጕዳል ናይ መግቢ ጐሓፍ’ውን 
ኣድማዒ ምዃኑ፡ ኣካየድቲ እቲ መጽናዕቲ 
ይገልጹ።

ኣብ ፍርያት መመላኽዒ ዝርከብ ባእታ፡ ግርዝውና የቀላጥፍ’ዩ ተባሂሉ
ኣብ ኣመሪካ ኣብ ዝተኻየደ መጽናዕቲ፡ 

ኣብ ዝተፈላለዩ መጸባበቒ፡ ጨና፡ 
መጸራረዪ ፍርያትን ሳምናን ዝርከብ 
ባእታ፡ ኣብ ምቅልጣፍ ግርዝውና 
ጽልዋ ከምዘለዎ ተሓቢሩ። 
ካብ’ዚ ዝሓለፈ ዓሰርተታት ዓመታት 

ጀሚሩ፡ ኣብ መላእ ዓለም ዝርከቡ 
ቈልዑ ብፍላይ ከኣ ደቂ-ኣንስትዮ 
ቅልጡፍ ምልክታት ግርዝውና ከርእያ 
ከምዝጀመራ ይሕበር። ግርዝውና 
ዋላ’ኳ ብጂን፡ ማሕበረ ቁጠባዊ ደረጃ፡ 
ኣመጋግባ፡ ዓሌትን ክረሻን፡ ኣብ 
ዘይግዜኡ ቀልጢፉ ክመጽእ ዝኽእል 
እንተኾነ፡ እዚ ኣብ መላእ ዓለም ብፍላይ 
ኣብ ደቂ-ኣንስትዮ ዝተራእየ ግርዝውና 
ግን፡ ብኻልእ ረቛሒ ከምዝሰዓበ እዮም 
ክኢላታት ዝተፈላለዩ ዓውዲ ክማጎቱ 
ጸኒሖም። 
እዞም ኣመሪካውያን ተመራመርቲ 

ከኣ፡ ገለ ካብ’ቶም ኣብ መጸባበቒ፡ ጨና፡ 

መጸራረዪ ፍርያታትን ሳምናን ዝርከቡ 
ከሚካላት፡ ነቶም ኣብ’ቲ ‘ሃይፖታለመስ’ 
ዝበሃል ክፋል ሓንጎል ዝርከቡ ምስ 
ንጥፈት ስርዓተ ፍርያምነት ዝተሓሓዙ 
መትናዊ ዋህዮታት ብምብርባር፡ 
ቅልጡፍ ግርዝውና ከምዘስዕቡ 
ኣረዲኦም። ካብ’ቲ ኣብ ቤተ-ምርምር 
ዘካየድዎ መጽናዕቲ፡ ኣብ መጸባበቕን 
ጨና ደቂ-ተባዕትዮን ዝርከብ ‘ሙስካ’ 
ዝበሃል ባእታ፡ ሓደ ካብ’ቶም ክሳብ ሕጂ 
ተለልዮም ዘለዉ ቅልጡፍ ግርዝውና 

ዘስዕቡ ባእታታት ምዃኑ ተገሊጹ ኣሎ። 
ኣብ መላእ ዓለም ተጠቃምነቱ እናገነነ 

ዝመጽእ ዘሎ መጸባበቒ ፍርያት፡ ኣብ 
ቈልዑ ቅልጡፍ ግርዝውና ብምስዓብ፡ 
ምስ ዓበዩ ብሕማም ሽኮር፡ ጸገም ልቢን 
መንሽሮ ጡብን ክጥቅዑ ዘለዎም 
ተኽእሎ ከምዘልዕሎ፡ ሰብ ሞያ ጥዕና 
ይሕብሩ።
ኣብ መወዳእታ፡ እቶም ተመራመርቲ፡ 

ወለዲ ነዚ ዝተረኽበ መጽናዕታዊ 
ሓበሬታ ተገንዚቦም፡ ኣዋልድ ደቆም 

ኣብ ዘይዕድመአን 
ዝተፈላለዩ መጸባበቒታት 
ካብ ምጥቃም 
ክኽልክልወን፡ ንመሕጸቢ 
ሰብነት ዝጥቀምሉ ሳምና፡ 
መለሳለሲ ቆርበትን 
ሻምፖን ከኣ ጨና 
ዘይብሉ ክኸውን 
ተማሕጺኖም።

